
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“МОНГОЛЫН ИХ ЭРДЭМТЭН СУУТАН" ЦУВРАЛ №01

	 

	Ариутган шүүсэн: Бунзаагийн ХИШИГЖАРГАЛ (УБИС-ийн 4-р дамжааны оюутан)

	 


МОНГОЛЫН НЭГДСЭН УЛС БАЙГУУЛАГДСАНЫ 800 ЖИЛИЙН ОЙД

	 

	Монголын нэгэн үеийн баатарлаг хөвгүүн их эзэн Чингис хаан хүртэл хүндлэн дээдэлж, бишрэн шүтэж, хэлсэн зөвлөснийг нь хүлээн авдаг байсан түүний дотнын зөвлөгч, Өгэдэй хааны тэргүүн сайд их эрдэмтэн Елюй Цуцайн түүхэн амьдралыг нь бүрэн бүтнээр нь бичнэ гэвэл асар их зүйлийг судлах шаардлагатайн дээр өчүүхэн олдой миний мэдлэг чадвар мөхөс тул өөрийн судлан шинжилдэг одон орон зурхай судлалын талаас нь Елюй Цуцайг зөвхөн одон орон судлаач, зурхайчийнх нь хувьд мөчид өгүүлсэн нь энэ болой. 

	 

	ХАЯГ: “КОНСЕРВАТИВ КЛУБ" Залуучууд Зочид

	буудлын 103 тоот өрөө. 

	УТАС: 99238331



	



	ӨМНӨХ ҮГ

	 

	Монголын нутаг дээр оршин тогтнож байсан эртний Кидан угсаатны үр Елюй Цуцай бол Нэгдсэн гүрний төрийг төвхнүүлэх ард олныг амаржуулах, ахуй соёлыг бадруулахад бүхий л авьяас чадвар амь амьдралаа зориулсан Монголын төр нийгмийн нэрт зүтгэлтний нэг билээ.  Елюй Цуцай нь 1215 оноос Чингис хаанд алба хаах болжээ.  Газар зүйн мэдлэгээрээ тэр үеийн догширсон жуулчдыг дагуулахааргүй, одон орон зурхайн ухааны хувьд жирийн нэг мэргэч төлөгчийн зиндаанаас давсан хүн байлаа тэр. 

	Төрөлх Кидан улс нь шашны сургаалд хэтэрхий автсанаас мөхөж, алба хашиж байсан Алтан улсынх нь төрд бичгийн суртал давамгайлан, хээл хахууль, зусар зуйрган зан харцаас хаадыг нь хүртэл идэн бусниулж байгааг нүдээр үзсэн нь түүний хувьд төрийн бодлогын “Их сургууль" болсон гэлтэй. Кидан улсыг үндэслэн байгуулсан Елюй Абучийн ес дэх үеийн ач Елюй Цуцай түшмэл суудлын үнэ цэн, ашиг хорыг сайн мэддэг учраас аливаад хянамгай дээд доордын ялгаанд эмзэглэж явдгийг Чингис хаан ажиглаж чухам энэ чанараар нь төрийн үйлд ойр дотно хэрэглэж байжээ. 

	1234 онд Өгэдэй хаан Хар Хорумд “Төв бичгийн яам"-ыг байгуулсан нь хүрээ хязгаараа өргөжүүлэн тэлж байсан Монгол гүрний олон эхт үйл явдлыг нэгтгэн удирдах Засгийн газар болсон бөгөөд анхны сайдаар Елюй Цуцай томилогдон ажиллаж байв. 

	Нэгдсэн гүрнийг байгуулах үед зүтгэлтнүүд бичиг, цэргийн эрдмийг хослуулах нь зонхилж байсан бол Өгэдэй хааны үес төрийн аппарат төрх төлөвөө олж тэр хэрээр бичгийн түшмэл дангаараа шаардагдах болсон байна. Цаг үе тийм хүмүүсийг төрүүлж өгсөн бөгөөд тэдний тоонд Елюй Цуцай багтана. 

	Борогдуухан жишвэл засгийн газрын Ерөнхий сайдын албатай дүйх "Төв бичгийн яам"-ны сайдаар Елюй Цуцай арав орчим жил ажиллахдаа Чингис хааны үүсгэн байгуулсан төрийн механизмыг төгөлдөржүүлэх, феодалын нийгмийн үйлдвэрлэлийн харилцааг боловсронгуй болгоход ихээхэн хувь нэмэр оруулсан билээ. Елюй Цуцай тавин таван насандаа Хар Хорум хотноо өөд болов. Түүний хөвгүүн Елюй Жү мон нэгэн бичгийн сайн түшмэл болсон бөгөөд түүхийн олон шастир бичсэн гэдэг. 

	Зохиолч, сэтгүүлч, түүхч Тангадын МАНДИР


СУУТ ОДОН ОРОН СУДЛААЧ ЗУРХАЙЧ ЕЛЮЙ ЦУЦАЙ

	 

	Елюй Цуцай бол Христосын он тооллын 1190 онд Киданы Абуч хааны удам Юлюй буюу Шан овогт Елюй Пүгийн гурав дахь эхнэрээс мэндэлжээ. Зурхайн ухаанд мэргэшсэн эрдэм чадалтай түшмэл болох эцэг Елюй Пү (1131-1191 он) нь Ляо Тайцу Елюй Абуч хааны есдүгээр үеийн удам болох нуган хөвгүүнийхээ заяа төөргийг зурж үзээд садан төрлийнхөндөө хандан “Лут эр юм гээч.  Хожим авьяас билиг нь үлэмж цоорох юм байна. Харин энэ төрд бус өөр төрд л хүчээ өгөх болов уу?"1 гэж зурсан зурлага нь талаар болсонгүй ажээ. 

	Эцгийнхээ заяа төөргийг зурхайлан гаргасны дагуу Кидан улсын Кидан ба Хятад судар бичгийн хүрээлэнд ажиллаж байгаад Алтан улсын түшмэл болсон одон орон зурхай, тоо, газар зүй, улс төр, эм эмнэлэг, анагаах ухаанд гүн гүнзгий нэвтэрсэн Елюй Цуцай нь Монголын нэгдсэн улсын их эзэн Чингис хааны зөвлөх, Монголын их эзэнт гүрний хаан Өгэдэй хааны засаглалын үеийн тэргүүн сайд болж байсан юм. Тиймээс 13-р зууны үеийн Монголын улс төрийн амьдрал болон энэ үеийн Монгол зурхайн хөгжилт нь Елюй Цуцайн түүхэн амьдрал, ажил үйлс, мэдлэг чадвар, гавьяа зүтгэлтэй салшгүй холбоотой билээ. 

	Елюй Цуцай багаасаа оюун билиг хурц, авьяас бэлэгтэй сэргэлэн хүү байсан тул тоо одон орон, газар зүй, эм эмнэлэг зэрэг олон талын эрдэм мэдлэгт эртнээс нэвтэрч 17 нас хүрэхийн цагт Бурханы сургаал, Киданы их бага бичиг, Хятад хэл дээрх одон орон зурхай, тооны ухаан, эм эмнэлэг болон элдэв мэргэ төлгөний ном олныг олж үзэж судалсан аугаа их эрдэмтэн болж чадсан байна. 

	Хорин настайдаа улсын шалгалтад тэргүүлж идэр залуудаа улс орондоо оройлсон эрдэм мэдлэгтэй хүн болж өсөхөд нь Алтан улсын Шицү хааны Да Ди-ийн 20-р он буюу (1181) “Хөхөгчин хонин жилийн анхны зурхай”-г нь найруулан зохиож Алтан улсын эзэн хаанд өргөн барьж байсан эрдэмтэн түшмэл эцэг Елюй Пүгийн нь үлдээсэн ном бичиг болон эрдэм номын их өв уламжлалтай сурвалжит гэр бүлд өссөн явдал нь ихээхэн  нөлөөлсөн биз ээ. Цүн Зи Жуаны бичсэн Елюй Цуцайн хөшөөний бичээст: "Эрдэм мэдлэгт төгс нэвтэрчээ. Одон орон зурхай, анагаах ухаан, тооны эрдэм, ерийн тоо бодлого, дуу хөгжим, Күнзийн сургаал, орчуулга, гадаад ном бичгийг сурчээ"2 гэсэн бол тухайн үеийн судар номд “Елюй Цуцай бол одон орон, газар зүй, тооны ухаан, дуу хөгжим, эм эмнэлэг зэрэг олон талын эрдэм мэдлэгт нэвтэрч бичиг бүхнийг туулав" гэж бахдан бичсэн нь олонтоо байна. 

	Елюй Цуцай нь Алтан улсын Жанцүн хааны үед мэдэгчийн тушаалын үүрэг гүйцэтгэж байсан бол Шиуванцүн хааны үед “Жүндүгийн зүүн баруун гарын захиргааны Юавонвэй түшмэл байсан бөгөөд Жүндү хотыг Монголчууд эзэлмэгц бууж өгсөн"3 байна. “Ляогийн хан удмынхнаас гаралтай гэгдэх Елюй Цуцай бол ердийн зөвлөхөөс дээгүүр эрхтэй байсан бөгөөд 1215 онд Монголчууд Бээжинг эзлэн авах үед 25 настай байж гоц авьяас билиг нь байлдан дагуулагчдад таалагдаж арга буюу түүнийг өөртөө авч ажиллуулахад хүрсэн байна"4

	Чингис хаан Янжин хотод саатсаны дараа “Морин дээрээс эзэнт улсыг байгуулж болно. Харин морин дээрээс түүнийг төвхнүүлж үл болно" гэсэн гайхамшигт үгийг өөрсдөд нь хэлж байсан Кидан үндэстний эрдэмтэн Елюй Цуцайг их эрдэмтэй хүн гэж сонсоод “1218 оны гуравдугаар сард Жуу бичиг буулгаж түүнийг цэрэг дагаж төрд туслагтун гэжээ. Елюй Цуцай Чингис хааны зарлигийг олоод (аваад) Жүндү хотоос даруйхан мордож алс говийг туулан Хэрлэн мөрний эрэгт буй Чингис хааны нүүдлийн ордонд хүрч хаанд бараалхжээ"5

	Чингис хаан Елюй Цуцайтай уулзаад "Ляо улс Алтан улс үеийн үед өшөөтэй буй. Би чиний тулд өшөө авсугай гэж хэлсэнд; Елюй Цуцай өгүүлрүүн: "Миний эцэг өвөг эртнээс Алтан улсад хүчээ өгч түшмэл болон явлаа.  Яахин аюулгүй эзэндээ өшилмүй хэмээвэл. Тайцу Чингис хаан тэр үгийг маш сайшааж"6... төлгө зурхайд нэвтэрхий гэдгийг нь мэдэж дэргэдээ үлдээж ямар нэгэн дайн байлдааны хэрэг тохиолдвол цөм түүгээр төлгө бариулдаг байв."7 Эрхэм журмыг хүндэтгэн дээдэлдэг Чингис хаан "Шүтсэн эзнээ хэрхэн өшөөтөн дайснаар үзэж болох билээ" гэсэн Елюй Цуцайн чин сэтгэлийнх нь журамт үгийг сонсоод дэргэдээ үлдээж дотнынхоо зөвлөгч шадар түшмэлээ болгосон байна. 

	“Елюй Цуцайн бие нь найман тохой болоод сахал нь сайхан, дуу нь яруу тул"8 Чингис хаан түүнийг нэрээр нь дууддаггүй харин “Урт сахалт" гэж нэрлэсэн байна.  Елюй Цуцай тун удалгүй "Чингисийн захиргааны яамны системийг бий болгож албан хаагчдыг бэлтгэх сургуулийг хүртэл байгуулсан”9 байна. 

	Елюй Цуцай тэнгэрийн утга, газрын зүй, одон орон судлал, зурхайн ухаан болон нар, сар хиртэхийг урьдчилан бодож мэддэг байсан бөгөөд “Чингис хааны 17-р оны намрын дунд сард Цан Шин од өрнө зовхист үзэгдсэнд Елюй Цуцай Тайцу Чингис хаанд Алтан улсад улирч хаан суух ойртжээ хэмээн айлтгасан ёсоор нөгөө онд (хойтон жилд) нь Алтан улсын Шиуван Цүн хаан өнгөрсөн”10 зэрэг олон үйл явдлыг зурхайлан үнэн зөв айлдаж байсан тул Чингис хаан аян дайнд мордох бүрдээ түүгээр зурхай зуруулдаг учир баруун зүг дайлахаар болсон Монголчуудын цэрэг 1219 оны зургаадугаар сард мордох өдөр нь гурван тохой гүн цас орсонд Чингис хаан сэжиглэж Елюй Цуцайгаас асуусанд: Тэр "Зуны зургаан сард иймэрхүү үзэгдэл тохиолдсон нь дайсныг дийлэхийн тэмдэг юм" гэв. Мөн баруун зүгийн нутагт очсон хойно нь 1220 оны өвөл цахилгаан цахиж аянга дуугарсанд Чингис хаан “Ямар бэлгэ тэмдэг болов" хэмээн асуухад Елюй Цуцай “Сартуул улсын эзэн хээр талд насан эцэслэх ажээ" гэж төлгө буулгасан байна. Хожим нь үнэхээр Чингис хааны цэргээс зугтаж яваад “Тэр өвөл Хорезмийн Султан Мухаммед нь Зэв Сүбээдэй нарт хөөгдөн Каспийн тэнгисийн хүн амьтангүй Абескун арал дээр насан эцэслэсэн байна”11 Энэ арал нь одоо далайд живээд сураггүй болсон ажээ. 

	Чингис хаан баруунш дайлаад Сартуул улсын нум сум үйлддэг нэртэй уран дархан хүнийг олзлон авч ярилцахад тэр дархан улс гүрнийг хураан тогтооход баатар эр ба над шиг зэвсэг үйлдэх хүн хэрэгтэй болохоос Елюй Цуцай шиг бичгийн хүн ямар хэрэг байх буй гэж хэлсэнд Елюй Цуцай “Нум сум хийхэд нумч дархан хэрэгтэй буй.  Дэлхий дээрхийг тогтооход дэлхий дахиныг засагч ураныг үл хэрэглэх бөгөөс хир болох хэмээн хэлэхэд Тайцу Чингис Елюй Цуцайн тэр үгийг сонсоод маш баясаж улам ихээр дотносох болов"12

	Чингис хааны цэрэг Сартуулын нэгэн хотыг эзэлж авсны дараа “Олон жанжид нар бүгдээр эм хүүхдэдээ алт мөнгө хийгээд эд таваар авахад ганц Елюй Цуцай бичиг судар хийгээд эмийн ургамал зэргийг цуглуулж авав. Тэндээс даруй цэргийн хүн өвчин хүрсэнд Елюй Цуцай Тахуван нэртэй эмийг өгч уулгаад эдгэрүүлж байсан”13 түүхэн үнэн баримт мэдээг “Чингис хаан" кинонд тодорхой үзүүлсэн байдаг. Үүний дараахан Чингис хааны цэрэг 1220 онд Самарканд хотыг эзэлсний дараа Чингис хаан “Эндэх одон орон судлалын оргилыг тэр хэвээр нь хамгаалсан бөгөөд гадаад дотоодын эрдэмтдийг ихээр урин цуглуулж одон орон судлалын ажлаа үргэлжлүүлэн хийтүгэй гэж Елюй Цуцайд зарлиг буулгажээ."14

	Елюй Цуцай Чингис хааныг баруун зүгт дайлаар мордоход нь аян замынх нь хань болж Дундад Азид долоон жил суух хугацаандаа Чингис хааны зарлиг болон өөрийн дур сонирхлын дагуу Самаркандын одон орон судлалын төвд 1220 оны тавдугаар сараас 1221 оны аравдугаар сар болтол одон орон, зурхай судлалын судалгаа шинжилгээний ажил хийхдээ тэндхийн одон орон судлалын багаж төхөөрөмжийг ихээхэн ашиглаж байсан төдийгүй Арабын одон орон зурхайн судар номыг нэлээд судалсан байна. 

	Тиймээс эрдэмтэн Елуюли хэлэхдээ: “Елюй Цуцай Чингис хааныг дагаж Төв Азийг дайлахдаа нар, сарны хиртэлтийг шинжлэн боджээ. Тэр Сартуулын одон зурхайчидтай харилцах дашрамд одон зурхайн мэдлэгийг нэлээд хүлээн авсан нь маргашгүй гэдэг билээ”15 гэж тэмдэглэсэн байна. “Олон бичгийг мохоож тэнгэрийн зурхай, газрын ёс, арга эгшиг, улирлын тоо, гүн ухаан, эмч, төлгө, билгийн онолыг..."16 гаргууд сайн мэдэх Елюй Цуцай, гадаадад байх хугацаандаа тэр үедээ гайхагдаж байсан Арабын одон орон болон зурхайн ухааныг маш нарийн судалж мэдээд Монгол зурхайн ухаандаа багагүй өөрчлөлт шинэчлэлтийг хийсэн байна.  Түүгээр ч үл барам Арабын зурхайчдын мэдлэг ухаанаас ч хол давж чадсаныг түүхэн баримт гэрчилж байна. 

	Сартуулын зурхайчид “1220 оны 5-р сарын 15-нд сар хиртэнэ" гэж тооцсон тооцоогоо мэдээлэхэд Елюй Цуцай “Энэ жил сар хиртэхгүй. Ирэх жилийн 10-р сарын 15-нд хиртэнэ" гэжээ. Самаркандын одон орон судлаач, зурхайч нар өөрсдийн тооцон гаргасан цагаа баримталж байтал сар үнэхээр хиртээгүй бөгөөд Елюй Цуцайн хэлснээр 10-р сарын 15-нд найман хувь хиртжээ. 

	1220 оны тавдугаар сар, 1221 оны аравдугаар сард сар хиртэх тухай тооцоолж байсан энэхүү хоёр удаагийн сар хиртэх хугацааг тооцон бодсон явдал нь Монгол болон Сартуулын одон орон зурхайг уялдуулан судалгаа тооцоо хийсэн анхны болоод тэргүүн зэргийн судалгааны ажил болох юм. 

	Эрдэмтэн хүний хувьд Сартуулд анх хүрсэн Монголын эрдэмтэн зурхайч Елюй Цуцай Дундад Азид хийсэн одон орон зурхай судлалын ажил нь Монголчуудын уламжлалт одон зурхайн ухаанд хөгжил дэвшил үзүүлснээр барахгүй Монголд хэрэглэж байсан одон орон зурхай болон цаг улирлын тооны бичгийн зарим нэг алдаа мадгийг тодруулж өгсөн байна. 

	Түүний хамгийн том гавьяа бол одон орон зурхайн ухааны судлалд дэлхийд анх удаа газар зүйн уртрагийн ойлголтыг оруулж цагийн зөрөөг маш оновчтой гаргаснаараа Монголын одон зурхай төдийгүй дэлхийн астрономийн шинжлэх ухааны хөгжилд шинэчлэлт хийсэн эрдэмтэн хүн юм. Тиймээс ч Арабын зурхайчдын анхаарлыг бүрэн татаж чадсан байна. Елюй Цуцайн Арабд байхдаа одон орон зурхайн ухаанд оруулсан шинэчлэлтийн нөлөөгөөр 13-р зуунаас эхлэн 16-р зуун хүртэл Арабын одон орон зурхайн хөгжил дэлхий дахинаа тэргүүлж, дэлхийд суу алдраа мандуулсан олон Араб зурхайчид төрөн гарсан юм. Энэ гавьяа нь газар зүйн уртрагийн тухай ухагдахууныг танин мэдэж цагийн зөрөөг одон орон зурхай судлалд анх удаа оруулж ирсэн Елюй Цуцайн гавьяатай салшгүй холбоотой юм. 

	Елюй Цуцай нь Самаркандын одон орон судлалын оргилд судалгаа шинжилгээний ажил хийж байгаад Монголын хаант улсын анхны албан ёсны зурхай буюу цаг улирлын тооллын бичиг болох “Их гэгээн зурхай" дахь сар хиртэх хугацааг тооцон бодсон бодолтын үр дүн нь сарны жинхэнэ бодит хиртэлтийн хугацаатай зөрж байгааг олж мэдсэний дээр Чингис хааныг даган алс хол аялан явах зуураа газар орны цаг мөч нь хоорондоо адилгүй зөрөөтэй болохыг танин мэдсэн байна. 

	Энэ талаар “Юань улсын судар"-ын “Юань улсын их сайдын товч намтар" бүхий дэвтэрт "Цагаан морин жил их сайд (Елюй Цуцайг хэлж байна) Самарканд хотод саатаж “Их гэгээн зурхай”-г үндэслэн 10-р сарын 15-нд сар хоёр хувь хиртэх бөгөөд хиртэлт нь шөнийн хулгана цагт хамгийн тодорхой үзэгдэнэ. Энэ шөнө тэр (Елюй Цуцай) сар хиртэхийг ажиглахаар цагийг хүлээж суутал харин тэргүүн жин өнгөрөхөөс өмнө сар хиртжээ. Үүнээс тэр “Их гэгээн зурхай" дээр зааж байгаа хулгана цаг бол Жүнюань (Монгол) орны хулгана цагийг зааж байгаа юм байна. Сартуулын тэргүүн жин бол зөвхөн Сартуул орны тэргүүн жин болох төдий юм. Сартуул оронд тэргүүн жин өнгөрөөгүй боловч Жүнюань оронд хулгана цаг болоогүй гэж яаж хэлж мэдэх буй. Сартуул орон хийгээд Жүнюань орны хооронд түмэн газрын зайтай юм чинь цагийн талаар нэг цагийн зөрөө гарах нь (одоогийн цагаар хоёр цаг юм) дэмий ч сэжиглэлтэй учир биш болой" гэж тодорхой тэмдэглэн үлдээсэн байна. 

	“Их гэгээн зурхай”-гаар нар сар хиртэхийг урьдчилан бодсон цаг хугацаа нь Монгол орны газар нутагт бага зэрэг зөрөөтэй боловч Самаркандад нэлээд их зөрөөтэй байдаг шалтгааны тухай Елюй Цуцайн “Жан Ран хуврагийн зохиолын эмхэтгэл”17 болон “Ном бичгийн анхны түүвэр" зэрэг ном сударт нь тодорхой бичсэн байдаг. 

	“Жан Ран хуврагийн зохиолын эмхэтгэл”-д: “Эндээс (Самаркандаас) Жүнюань орон хүртэл түмэн газар алс байгаа нь зөвхөн мянган буудлын зам төдий биш.  Өнгөрсөнд бодсон дүн уг нь зөв байсан боловч одоо тохирохгүй болов. Жүнюань орон харанхуй болсон байтал Сартуул оронд гэгээнээрээ байдгийн учир нь газар орон нь алс байдгийн шалтгаан юм. Иймээс адил бус цагийн ухагдахууныг хэрэглэвэл зүйтэй" гэж бичсэн байна. Үүнийг газар зүйн шинжлэх ухааны ойлголтоор авч үзвэл алс хол оршин буй газар нутаг нь дэлхийн бөмбөрцгийн өргөрөг, уртрагаасаа шалтгаалж өөр өөр цагийн бүсэд хамаардагтай холбоотой юм. 

	Елюй Цуцай нь Сартуул хийгээд Монгол орны цагийн зөрөөг зөв оновчтой бодон гаргаж цагийн бүсийн ялгааг тодруулахдаа газар зүйн уртраг өргөргийн тухай ойлголтыг анх удаа хэрэглэсэн байна. 13-р зууны үед газар зүйн уртрагийн ялгаа болон цагийн бүсийн зөрөөг “Замын зөрөө" хэмээн нэрлэдэг байсан байна. Нар, сарны хиртэлтийг бодоход үзэгдэх байдлаараа газар бүр өөр байдаг төдийгүй уртраг өргөргийн хэмжээг мэдэхгүй бол нар, сарны хиртэлтийг зөв оновчтой гаргаж чадахгүй болохыг орчин үеийн астрономийн шинжлэх ухаанаар батлагдсан зүйл билээ. Тэгвэл Елюй Цуцай нар, сар хиртэх ёсыг тооцон гаргах аргыг нарийн сайн эзэмшсэнээр барахгүй газар зүйн өргөрөг уртрагийг тодорхой бодож чаддаг зурхайн ухаантан байсан нь илт ажээ. 

	Нэрт зурхайч Елюй Цуцай Чингис хааныг дагаж баруун зүгт явах зам зуураа зүүн баруун алс хол хоёр газрын цагийн зөрөөг анх удаа танин мэдсэнээр барахгүй цагийн зөрөөг бодитой тооцон бодох арга аргачлалыг ч нарийн тодорхой гаргасан байна. 

	Энэ тухай “Юань улсын судар”-т: “Самарканд хотоор баримжаа болгож өөр ямар нэгэн газар хүрэх зайг 4359-өөр үржүүлж орон түлхэж бодоод дахин түмэн (10000) тоогоор хувааж олсон дүнг Замын зөрөө гэнэ. Зүүн зүгт нэмж, баруун зүгт хасна. Нэмж хасахдаа сар бүрийн шинийн нэгний шинэтгэл, шинийн наймны дээд хагас, 15-ны тэргэл, 23-ны доод хагаст нэг удаа хэмжиж үзнэ. Бага дутвал хэмжсэн тоонд хүрэх эсэх эсвэл урьдчилах буюу хожимдох эсвэл илүүц байх эдгээр байдал нь яг сайхан сар бүрийн шинийн нэгэн, шинийн найман, 15-ны тэргэл, 23-ны доод хагаст нарны гол үд хийгээд илүүц тоотой тохирно”18 гэж тэмдэглэжээ. 

	Елюй Цуцай Самарканд хотоор газар зүйн уртраг болон цагийн зөрөөний эхлэлтийн цэг болгон авч түүнээс адил бус зайтай газар нутгийн цагийн зөрөөг бодохдоо тухайн газраас Самарканд хүрэх зайг өөрийн олж авсан бүхэл тоо болох "4359”-өөр үржүүлж гарсан тоог нь 10000-д хувааж олдог ажээ. Тэрээр анх удаа хамгийн түрүүнд өөрийн очсон “Сартуул орон хийгээд Жүнюань орон хоорондоо алс хол болохоор “Замын зөрөө"-г эхлэн хэрэглэжээ. Энэ аргаар хоёр газрын цагт харьцангуй нэмэлт хасалт оруулбал хоёр газар хоорондоо түмэн газрын зайтай байсан ч Замын зөрөөний талаар дэмий их хол зөрөө гарахгүй”19 харин нэг хоёр цагийн зөрөөтэй болохыг тооцож чадсан байна. 

	Гүн ухаантан их сэтгэгч Чан Чун бумба арш нь Сүн улс болон Алтан улсын хааны урилгыг хүлээж аваагүй мөртөө Чингис хааны урилгыг хүлээн авч алс хол газрын түмэн бэрх бартаат замыг туулан очиж Чингис хаантай уулзсан явдал нь 13-р зууны үеийн түүхэнд чухал нэгэн зүйл болон тэмдэглэн үлдсэн байна. 

	Чингис хааны урилга заллагаар Монгол нутгаар дамжин Дундад Азид хүрч Чингис хаантай учирсан аугаа их гүн ухаантан Чан Чун бумба ч бас цагийн зөрөөний тухай ойлголтыг аян замынхаа явцад олж мэдсэн байна.  Монголчууд Дундад Азид аян дайн хийсэн тэр үеийн газар орон, ард түмний ахуй ёс, зан заншил, газар нутгийн нэр зэргийг бичиж үлдээсэн түүний аян замын тэмдэглэл болох “Чан Чун бумбын баруунш зорчсон тэмдэглэл" нь тухайн үеийн түүхэн бодит хүмүүсийн тухай болон газар зүй, одон орны талаар үнэ цэнтэй чухал хэрэглэгдэхүүн болохын зэрэгцээ газар зүйн уртраг болоод цагийн зөрөөний тухай ойлголтыг өгч чадах бодит түүхэн жишээ баримтыг агуулсан зохиол юм. Энэ дашрамд дурдахад өдрийн тэмдэглэл маягаар бичсэн уг бүтээл нь Төв Азийн түүхэн газар зүйн судлалд түүхэн үнэ цэнтэй тулгар бичгийн нэг болох юм. 

	Чан Чун бумба одоогийн Бээжин хотоос гарч олон өдөр хоног явсаар Монгол орны Хэрлэн голын эрэгт ирэхэд “Тавдугаар сарын нэгний гол үдэд нар хиртсэнд олон одод илрээд (харагдаад) удалгүй дахин тунгалаг болж”20 нар хиртэхийг өөрийн нүдээр харсан байна. Чан Чун бумба цааш аялан явсаар Самарканд хотод ирээд “Цаг улирлыг бодогч нэгэн хүн учирсанд багш түүнээс тавдугаар сарын шинийн нэгэнд нар хиртсэнийг асуув.  Тэр хүний өчсөн нь мөн өдөр луу цагийн гол дунд болох үе нар хиртэж зургаан хувь хиртээд зогсов гэв. Багш өгүүлрүүн анх Хэрлэн голд морин цагийн үед нар хиртэхийг үзэв. Дараа нь баруун өмнөш Алтай ууланд хүрэхэд тэндэх хүмүүс могой цагаас хиртэж долоон хувь хиртэв гэнэ. Энэ гурван газрын үзсэн нь цөм адилгүй”21 болохыг анзаарч мэдсэн тохиолдол нь цагийн зөрөөнөөс хамаарч байгааг олж тогтоосон байна. 

	Мөн түүгээр ч барахгүй Чан Чун бумба “Сарны цогц нарыг халхлахад нар хиртэнэ. Эдүгээ бодвоос саранд халхлагдсаны доод талд байсан бол хиртсэнийг олж үзнэ. Хажууд байгсад бол мянган газрын зайтай бол даруй адилгүй хэмжээнд олж харна. Энэ нь яг торгоор зулыг халхалсан мэтээр сүүдэр туссан газар бол харанхуй болж, хажуу талынх нь хэдий холдох тутам гэрэл гэгээ нь илүү болно”22 гэж нар хиртэх байдлыг энгийн боловч бодит жишээгээр зүйрлэсэн нь орчин үеийн астрономичид нарны хиртэлтийг ажиглан гаргасан бодит зураглалтай яв цав таарсан байна. 

	Чан Чун бумбын олж харсан тавдугаар сарын шинийн нэгний нар хиртэлт нь Монголын Хэрлэн голын орчим морин цагийн гол үдэд (12 цагт), Баруун Алтайд могой цагийн гол үдэд (ОХУ-ын Алтайский Крайд 11 цагт), Самаркандад луу цагийн гол үдэд (Ташкент хотод 10 цагт) гэх мэтээр өөр өөр цагт адил бус хэмжээгээр хиртсэн тохиолдлыг танин мэдсэн нь одон орон зурхайн ухаанд Елюй Цуцайн оруулсан газар зүйн уртрагийн тухай ухагдахуун болон цагийн зөрөөний тухай ойлголтод ихээхэн нөлөөлсөн нь дамжиггүй юм. 

	Учир юун хэмээвэл “Самаркандын одон орон судлалын оргилын дарга Ли Гүн хийгээд Елюй Цуцай нар 1222 оны хавар Нангиад Арүр цэцэглэхийн үед Чан Чун багшийг залж зугаацахдаа"23 газар орны хол ойроос болж нарны хиртэлтийг олж харах цаг мөч нь адилгүй болох төдийгүй Чингис хаан Монголын хаант улсыг байгуулаад Монгол оронд одон орон судлал, зурхайн ухааныг хөхиүлэн дэмжиж эрчимтэй хөгжүүлж байгаа зэрэг олон зүйлийг ярилцацгаасан байна. Түүний Хэрлэн голд харсан нар хиртэлтийг Алтай болон Самарканд хот зэрэг газарт нар хиртэхийг нарийн тодорхой ажигласан хүнтэй уулзан ярилцаад Хэрлэн гол болон Самарканд хот хоёр нь хоорондоо бараг хоёр цагийн зөрөөтэй нар хиртсэнийг тэд олж тогтоосон байна. Энэхүү газар зүйн уртрагийн ялгаагаар бодож тогтоосон цагийн зөрөө нь орчин үеийн одон орон астрономийн шинжлэх ухаанаар тогтоосон Гривинчийн цагийн бүсийн зөрөөтэй таарч байна. 

	Энэ талаар Хятадын эрдэмтэн профессор Пи Гөү Чин “Елюй Цуцай газар зүйн уртрагийн ухагдахууныг хэрэглэснээс сая одон орон судлалын урьдчилан мэдээлэх ажилд газар зүйн уртрагийн градусаар баримжаалж засвар оруулах үлгэр жишээг буй болгов"24 гэж түүний одон орон судлалын шинжлэх ухаанд оруулсан цагийн зөрөөний тухай ололтыг анхлан гаргасан болохыг үнэн бодитоор дүгнэжээ. 

	Елюй Цуцай нутагтаа буцаж ирсэн даруйдаа Монголын нэгдсэн улс байгуулсны дараахан Чингис хааны зарлигаар Зүрчидийн зурхайч Жу Хи Вайгийн найруулан зохиосон хаант улсын анхны зурхай, цаг тоолол болох “Их гэгээн зурхай" нь зөв оновчтой бус болоод амьдрал ахуйд тохирохгүй болохыг анхаарч “Баруунш дайлсан цагаан морин жилийн зурхайн язгуур" хэмээх цаг тооллыг эзэн хаанд өргөн барьжээ25. 

	Энэхүү “Баруунш дайлсан цагаан морин жилийн зурхайн язгуур"-ын тухай “Юань улсын судар”-т: “Юань улсын эхний жилүүдэд Алтан улсын “Их гэгээн зурхай”-г үргэлжлэн хэрэглэж байжээ. Цагаан морин жил Тайцу Чингис хаан баруунш дайлсан жилийн тавдугаар сарын 15-д сар хиртэнэ гэж урьдчилан мэдээлсэн байтал энэ өдөр нь сар хиртсэнгүй. Хоёрдугаар сарын шинийн нэгэн, тавдугаар сарын шинийн нэгэнд хавирган сар огторгуйн баруун өмнө зүгээс харагджээ. Дотоод бичээч түшмэл Елюй Цуцай “Их гэгээн зурхай" нь одон орны бодит байдалтай нийцэхгүй цаг үеэсээ хоцорч байна гэж үзсэнээс цаг улирлын хасагдах агшны (минут) тоо ба бүхэл эргэлтэд хасагдах чинлүүрийн (секунд) тоогоор хоёр эргэлтийн харьцааны тоог засаж саран бөмбөрцгийн эргэлтийн хугацааг бодож олоод дахин нар, сарны эргэлтийн замыг урьд хожид шулуун бодож бас таван гараг одны тойролтын замын хугацааг бодож гаргасны дараа одон зурхайн бодит хэмжилтийн аргаар “Их гэгээн зурхай”-н бурууг залруулжээ. Яг сайхан хоёрдугаар жарны цагаан морин жил улсын цэрэг өмнөш дайлж дэлхий дахиныг нэлээд тайван болсон хойно түлхэж бодоод үзэхүл нэгдүгээр жарны цагаан морин жил Дияан Жуаны тооллоор бодвол өвлийн туйлын өдөр нар, сар хэлхэлдэж таван гараг од цуварсан нь Даниста одны гэрийн зургаадугаар хэм (градус) дээр таарчээ. Үүний зэрэгцээ бас Сартуул орноос Жүнюань орон хүртэлх туйлын алс хол байдалд зохицуулан “Замын зөрөө”-г хэрэглэж цагийн баримжаанд нэмэлт хасалт оруулж бодсон тул Сартуул хийгээд Жүнюань орон хэдийгээр түмэн газрын зайтай байсан ч зөв оновчтой цаг хугацааг олж чадах болжээ. 

	Иймээс энэ зурхайн цаг бичгийг “Баруунш дайлсан цагаан морин жилийн зурхайн язгуур" гэсэн юм. Энэ тухай хаан эзэнд мэдүүлэлт бичиг өргөсөн боловч тус улирлын бичгийг улс даяар тараасангүй”1 гэж уг цаг улирлын бичгийг тооцон бодох арга аргачлалын тухайд нь тодорхой болоод дэлгэрэнгүйгээр тэмдэглэсэн байна.

	Елюй Цуцай Самаркандын одон орон судлалын төвд Арабын зурхайч Ли Гүн зэрэг эрдэмтэн зурхайчидтай хамтран судалгааны ажлыг амжилттай хийж “Замын зөрөө" буюу цагийн бүсийн зөрөөг үндэслэн одон орон судлалын судалгаанд өөрчлөлт шинэчлэлт оруулж чадсан нь түүний шинээр тооцон гаргасан “Баруунш дайлсан цагаан морин жилийн зурхайн язгуур"-т олонтоо харагддаг. 

	Тухайлбал: “Юань улсын судар”-ын “Таван гарагийг шинжин хэмжих эрдэм" хэмээх бүлгийн “Баруунш дайлсан цагаан морин жилийн зурхайн язгуур”-ын хэсэгт өнөөгийн бидний Төвөд хэлээр нэрлэж заншсан “Мягмар, Лхагва, Пүрэв, Баасан, Бямба" гарагийн нэрийг уламжлалт Монгол нэрлэлт болох “Гал гараг, Усан гараг, Модон гараг, Алтан гараг, Шороон гараг" гэж нэрлэж байсны ялдамд тэдгээр гарагийн нарыг тойрон эргэх хугацааг маш оновчтой тэмдэглэн бичсэн байна. 

	 

	[image: Image]

	Хүснэгтэд өгүүлэн буй тойролтын үелэл ба улиралтын үелэл гэдэг нь таван гарагийн уулзалтын мөчлөг тохиол болон таван гарагийн нарыг бүтэн нэг тойрон эргэх цаг хугацааг зааж байгаа юм. Үүнээс гадна бас дээрх “Таван гарагийг шинжин хэмжих эрдэм" гэсэн бүлэгт “Нарны зүй 5230" гэж тэмдэглэсэн бүхэл тоо нь “Баруунш дайлсан цагаан морин жилийн зурхайн язгуур”-ын бүх бодлогыг бодох явцад хэрэглэсэн ерөнхий тогтмол тоо юм. Уг сударт өгүүлсэн таван гарагийн тойролтын болон улиралтын үеллийн тоог нарны зүйн тогтмол тоо болох “5230”-д хувааж таван гарагийн нарыг тойрон эргэх өдөр болон жилийн хугацааг тооцон гаргадаг байна. 

	Тиймээс таван гарагийн нарыг тойрон эргэх өдөр, жилийн хэмжээг олох аргыг пүрэв буюу модон гарагаар жишээ татан авч үзвэл доорх мэт:

	 

	1. Модон гарагийн уулзалтын үеллийг бодож олох нь

	2086142. 9 : 5230 = 398. 88009 болно.

	 

	2. Модон гарагийн тойролтын үеллийг бодож олох нь

	22650557 : 5230 : 365. 2425 = 11. 858 болно.

	 

	Елюй Цуцайн тооцон зохиосон “Баруунш дайлсан цагаан морин жилийн зурхайн язгуур" дахь таван гарагийн уулзалтын үелэл хийгээд тэдгээрийн нарыг тойрон эргэх мөчлөгийн хугацааг орчин үеийн астрономийн шинжлэх ухааны нарийн хэмжилтээр олсон таван гарагийн нарыг тойрон эргэх хугацаатай харьцуулбал:

	 

	[image: Image]

	 

	Дээрх хүснэгтээс үзэхэд Елюй Цуцай аль эрт тооцон гаргасан таван гарагийн хөдөлгөөний нэгэн бүтэн тойролтын мөчлөгийн хэмжигдэхүүн нь хэчнээн их оновчтой болохыг харуулж байна. 

	“Таван гарагийн шинжин хэмжих эрдэм" хэмээх бүтээлд буй Хотон буюу Арабын зурхайн ёсоор таван гарагийн хөдөлгөөнийг шинжиж бодсон арга нь хамгийн зөв оновчтой байсан тул эртний Энэтхэг, Төвөдүүд “Цагийн хүрдний зурхай”-н ёсондоо нар одны хоорондох харьцааг бодох аргыг нь тэр чигээр нь авч хэрэглэсэн бөгөөд энэ аргыг Төвөдүүд “Жидди ёс" гэдэг. Одоо ч гэсэн Төвөд зурхайн аргаар цаг тооллын бичиг хийж буй хүмүүс цаг тооллын бичигтээ хэрэглэсээр байгаа юм. “Жидди" гэдэг нь Төвөдөөр “Үйлийн" гэсэн үг болох юм. Тиймээс зарим ном сударт "Жиддийн зурхай ёс”-ыг “Үйлийн зурхайн ёс" хэмээн тэмдэглэсэн байдаг. 

	Үйлийн зурхай гэдэг нь шар замын дагуух 28 одыг нарны хөдөлгөөнтэй харьцуулан тооцоолсон тооллын аргачлал юм. Энэхүү Үйлийн зурхай нь эртнээс нааш Монголчуудын бүтээлчээр авч ашиглаж байсан төдийгүй Монгол зурхайн ухаан хөгжихөд ихээхэн нөлөө үзүүлсэн “Хотонгийн зурхай" буюу “Арабын зурхай”-н ухааныг ерөнхийлөн нэрлэсэн нэр томьёо юм. Энэ тухай түүхч Жамбалдорж “Болор толь" гэх түүхэн бүтээлдээ “Аравдугаар Ригдэн хааныг Шамбалын ширээнд суух жилд Лалын найман их багш гараад долоодугаар нь Мухаммед гэх багш бол Үйлийн зурхай хэмээн эдлэлд гэм оруулан зохиов. Үйлийн зурхай болбоос орон нь цөөхөн бөгөөд зурхайд хялбар нар, сар хиртэхийг эндэхгүй тул бус зурхайч нар бүгд Шиддийн зурхайгаа огоорч орхиход хүрсэн. 11-р Ригдэн хаан мөн өөрийн Шиддийн зурхайдаа гэм оруулж Үйлийн зурхай хэмээн дэлгэрүүлэв”26 гэсэн байна. 

	Энэ нь 1220-оод оны үед Елюй Цуцай “Үйлийн зурхайн" сайн зүйлийг өөрийн Монгол зурхайдаа шингээн авсан гэдэг түүхийн баримтыг баталж байна. Эрдэмтэн зурхайч Елюй Цуцай бол Монголын түүхэн дэх гарамгай одон орон судлаач, зурхайч, төлөгч бөгөөд олон талын мэргэжилд нэвтэрсэн их эрдэмтэн юм. Түүний одон орон зурхайн шинжлэх ухаанд хувь нэмэр оруулсан бүтээлд “Таван гарагийн нэвтэрхий өгүүлэмж”, “Урьдчилан мэдэх их тоо”, “Баруунш дайлсан цагаан морин жилийн зурхайн язгуур”, “Матив зурхай" зэрэг нь орох юм. 

	Елюй Цуцайн алдартай бүтээлүүдийн нэг болох “Матив зурхай" нь Арабын одон зурхайн ололттой сайн зүйлийг хамгийн анх Монгол зурхайн ухаанд оруулж ирсэн бүтээлийн нэг юм. “Матив зурхай" гэдэг нь Мухаммедын зурхай гэсэн утгатай ажээ. “Ма" гэдэг нь Мухаммед, “Таба" гэдэг нь зурхай гэсэн утгатай Араб үг ажээ. Матив зурхай нь Араб зурхайтай салшгүй холбоотой болохыг Елюй Цуцайн хөшөөний бичигт: “Дундад улсын одон зурхайн бичгээс хол гүн утгатай Сартуулын таван гарагийн сургаалыг сурч чадмаажин сая Матив зурхайг зохиосон”27 хэмээн бичсэнээс үзэхэд ойлгомжтой юм. 

	Тиймээс Өвөр Монголын эрдэмтэн Ч. Ням “Юань улсын астрономийн түүхийн навтарга" зохиолдоо: “Елюй Цуцай Сартуулын одон орон судлалын бичгийг сурч судалснаар таван гарагийн сургаал нь Хятадын астрономиос хол гүн байхыг ойлгож Матив зурхайг зохиосон юм. Энэ бол Хор зурхайн бичгийн өөр нэр юм”28 гэж тэмдэглэсэн байна. Төвөдүүд Монголчуудыг эртнээс нааш “Хор" хэмээн нэрлэдэг байсан тул “Хор зурхай” гэдэг нь "Монгол зурхай" гэсэн үг юм. Дорно зүгийн бусад улс түмнүүд Арабын зурхайн ололттой сайн зүйлийг анх Монгол зурхайчид болон Монгол зурхайн бүтээлүүдээр дамжуулан сурч судалж эзэмшиж эхэлсэн болохоор “Матив зурхай”-г “Хор зурхайн" бичгийн өөр нэр буюу Монгол зурхай гэж ойлгон нэрлэдэг байв. 

	Елюй Цуцай “Матив зурхай" гэх зурхайн онолын болон “Баруунш дайлсан цагаан морин жилийн зурхайн язгуур" гэх цаг улирлын тооны бичгийн тухай хоёр ном нь Монгол зурхайн түүхэн судалгаанд холбоотой хамгийн эртний ном дурсгалт бичгээс гадна Чингисийн үеийн Монгол зурхайн түүхийг судлах тухайн цаг үеийн зурхайн ухааны мэдлэг мэдээллийн түвшнийг тодорхойлох маш чухал үнэ цэнтэй бүтээлүүд болох юм. 

	Сурвалж бичгээс үзэхэд билгүүн эрдэмтэн одон орон зурхайч Елюй Цуцай одон орон зурхайн шинжлэл болон цаг улирлын тооны бичигт шүүмжлэлтэй хандан хуучин цаг тооллын бичгийг шинэчилсэн. “Баруунш дайлсан цагаан морин жилий зурхайн язгуур" гэх цаг тооллын бичиг зохиосон боловч төдий л их хэрэглэж амжаагүй тухай өмнө нэгэнт өгүүлсэн билээ. 

	Елюй Цуцай Өгэдэй хааны үед хэрэглэж байсан “Даймин ли" цаг тооны бичигт ямагт алдаа их гардаг харин “Лалын цаг тооны бичиг Хятадынхтай адилгүй таван гарагаас үүдэн зохиогдсон байдаг тул оддын хөдөлгөөний зам, нарны хиртэлтийн үечлэл нь Хятадынхаас ялгаатай байсан тул тэр үеийн Хятадын “Даймин ли" цаг улирлын тооны бичигт засвар хийж “Өгэдэй хааны долоодугаар онд (1235) Даймин ли гэх цаг тооны бичгийг дахин шүүгээд Елюй Цуцай өөрийн биеэрээ тоолон бодож дэвтэр болгож тарааж байсан ажээ"29

	Түүний шинээр зохиосон “Баруунш дайлсан цагаан морин жилийн зурхайн язгуур" хэмээх цаг тооллын бичгийг Өгэдэй хааны зарлигаар 1236 оноос эхлэн Монгол гүрэн даяар даган мөрдөх болжээ. Энэ тухай өмнөд Сүн улсаас Монголд элчин төлөөлөгчөөр ирж байсан Сюй Тин тэмдэглэлдээ “Дэвтэрлэж хэвлүүлсэн Монгол цаг тооллын бичгийг Бээжинд би үзэв. Түүнийг Елюй Цуцай өөрийн биеэр бодож тооцоолон зохион хэвлүүлж нийтийн хүртээл болгов"30 гэж бичсэн байна. Мөн тэрээр “Елюй Цуцай тэнгэрийн зүйг мэдэх бөгөөд шүлэг зохиох, ятга чавхдах, дияанд суух зэргийн олон зүйлийн эрдэм чадвартай болохыг”31 магтан бичсэн байна. 

	Ийнхүү Монголчууд Елюй Цуцайн “Баруунш дайлсан цагаан морин жилийн зурхайн язгуур" хэмээх цаг улирлын тооны бичиг нь Хувилай хааны зарлигаар “Одон орон цаг тооны ухаанд нэвтэрхий Гөү Шү Жин 1279 оны гуравдугаар сарын цагаагчин нохой өдөр од шинжигч арван дөрвөн түшмэлийг дагуулан Шандугаас мордож дорно зүгт Гууль (Солонгос), өрнө тийш Тэнгэр нуур, өмнө зүгт Жу Яа, хойд зүгт Толь (Байгаль нуур) нуур хүртэл зүүнээс баруун тийш 6000 гаруй газар, өмнөөс хойш 11000 гаруй газрын зайд 27 суурь шинжилгээний өртөө байгуулан өргөн хэмжээний бодит хэмжилт хийж зурхайн бичигт чухал хэрэгцээтэй шинжлэх ухааны тоо баримтыг  бүрэн олсон байна. Одон орны эрдэмтдийн шаргуу чармайлт ажиглалт ба судлалын үрээр Хи Юаны 17-р оны (1280 он) өвөл шинэ цаг улирлын бичиг мэндлэв.  Хувилай хаан энэхүү шинэ цаг улирлын бичгийг “Цагийг мэдээлэх зурхай" хэмээн нэр соёрхож өндрөөр үнэлсэн бөгөөд дараа жилд нь бүх улсын хэмжээнд тараан хэрэгжүүлсэн”32 өнөөг хүртэл Ази даяар даган мөрдөж байгаа “Шар зурхайн” тооллыг зохион гаргахад Елюй Цуцайн ном нь гол тулгуур бүтээл болж чадсан юм. 

	1280 оноос өнөөг хүртэл Азийн нийт ард түмний даган мөрдөж байгаа “Шар зурхайн” тооллыг Монголчууд 1280 оноос 1368 он хүртэл “Цагийн мэдээний зурхай”, 1370 оноос 1650 он хүртэл “Хотол их зурхай”, 1651 оноос 1911 он хүртэл “Цагийн дүрмийн зурхай”, 1924 оноос 1952 он хүртэл “Шар зурхай” нэрээр нэрлэн ашигласаар ирсэн бөлгөө. Елюй Цуцайн тооцооллыг уг үндсээ болгон шинээр зохиогдон гарч ирсэн “Шар зурхай”-н тооллыг зарим нэг хүмүүс Хятад зурхайн тоолол хэмээн андуурдаг билээ. Нэг нар, нэг сартай энэ дэлхий ертөнцөд маань ямар нэг үндэстэн ард түмэнд зориулагдсан тусгай “Тооны хүрд” байдаггүйтэй адил нар, сарныхаа хөдөлгөөнөөс хамаарч цагийн зөрөө гарахаас бус нийт улс түмний дунд нэгэн тоолол байхаас бус нэг ард түмэнд зориулагдсан тусгай тоолол байж болохгүй болохыг 13-р зууны үеийн сод ухаантан Елюй Цуцай “Матив зурхай” хэмээх бүтээлдээ дурдсан байна.  Тиймээс дараа дараагийн цаг тоолол нь олон жилд хуримтлагдсан цагийн зөрөөний алдаа мадгийг тодруулан тодотгодог болохоос бус огт шинээр өөрчлөн шинэ тоолол гардаггүй болохыг нотолно. 

	Тиймээс Чин улсын эрдэмтэн Чуй Жуан Шиюугийн “Харагчин могой жилийн эх ноорог” хэмээх бүтээлийн наймдугаар ботид “Елюй Цуцайн “Матив зурхай", “Баруунш дайлсан цагаан морин жилийн зурхай язгуур” жич "Түмэн оны зурхай” урьдаар буй болмогц сая “Цагийн мэдээний зурхай” эх дэвтэртэй болж чаджээ”33 гэж бичсэнээс үзэхэд илт байна. 

	Чингис хаан “Огтлоогүй модонд сүх хэрэгтэй. Огтлон барвал уран дархан хэрэгтэй” гэдэг гүн утгатай сургаалын мөн чанарыг сайн мэддэг тул өөрийнхөө хаан суурийг залгамжлах Өгэдэй хөвгүүндээ “Мөнх тэнгэрээс манай урагт энэ хүнийг соёрхсон болой. Сүүлээр улсын их үйлсийг түүнд тушаатугай” гэж Елюй Цуцайг хүндэтгэн хэрэглэх талаар айлдсан байна. 

	1229 онд хаант Монгол улсын хоёрдугаар үеийн их хааныг сонгох хуралдайд оролцогсдын олонх нь Тулуйн зүгт хандахад Елюй Цуцай “Чингис хааны үлдээсэн гэрээсийг үндэслэж Өгэдэйг их сууринд дэвшүүлэн хаанд өргөмжилбөл хожмын өдөр хойдын цагт маргаан тэмцээн цөөхөн болно” гэж Тулуйд сануулав. Елюй Цуцайн үгийг зөв гэж үзээд Тулуй: “Эцэг хааны жишсэн хүн Өгэдэй ахыг хаан өргөмжлөх хэрэгтэй” гэж олонд айлтгаж Чингис хааны гэрээс зарлигийг сануулж Өгэдэйг их сууринд суулгажээ. Тэр үед Елюй Цуцай бас Цагаадайд хандан “Ван хэдий ах боловч сууринаар ялгавал түшмэлийн зэрэгт буй. Төр ёсыг сэтгэж мөргөвөл зохино. Ванг мөргөвөл хэн хүн аюул үгүй яахин үл мөргөх буй хэмээвэл Цагаадай зөвшөөрөөд улсын төр ёсыг байгуулж хааны төрөл хийгээд олон түшмэдийг дагуулан мөргөөд их засаг тунхаглав. Хаан хүнд ах нь мөргөх ёс түүнээс үүслээ”34 гэжээ. Түүнээс хойш Монголын төрд төрийн эзэн сайдын хэлхээ эхлэн тогтсон байна. 

	“Шаргачин үхэр жилийн намрын дунд сард төрөл төрөгсөд ба олон бүгдээр цуглаж хаан суулгахын тулд зөвшилдөн бүхийд Елюй Цу Цай нэрт түшмэл Тулуйд өгүүлрүүн: Энэ өвгөдийн үүсгэсэн их төр буюу хаан суулгахыг өдөрлөн тогтвоос зохимуй хэмээхэд Тулуй өгүүлрүүн: Зөвшилдөж тогтоо. Өдий сайн өдрийг шалгаж суулгасугай хэмээхэд Елюй Цу Цай өгүүлрүүн: Энэ өдрөөс өөр сайн өдөр үгүй хэмээн”35 "Шаргачин үхэр жилийн (1229 он) 8-н сарын 24-ний өдөр олон ван ноён, хүргэн тавнан, сайд түшмэд нар Хэрлэн мөрний Хөдөө арал хэмээх газар их хуралдаан болж Өгэдэйг хаан өргөмжилж их орыг залгамжлуулав"36

	Өгэдэй хаан суумагц эцэг хааныхаа гэрээсийг санан “Елюй Цуцайг 1234 онд тэргүүн сайдаар томилохдоо”37 “Миний мэргэн түшмэл тэнгэрийн доорх хумхи хийгээд түмэн бодисын тоо ширхгийг ч бодож чадна”38 хэмээн хүндэтгэн дээдэлж Елюй Цуцайн “Дэлхий дахиныг морин дээр тогтоож болох авч морин дээрээс засаж болохгүй юм гэж айлтгаж хэлснийг хүлээн авснаас хойш бичгийн түшмэдийг улам дэвшүүлж хэрэглэх болсон”39 тул бичгийн эрдэмтдийг цуглуулан “Найруулан засах газар”, “Судар бичгийн хүрээлэн"-г байгуулан энд ажиллах эрдэмтэн мэргэдийг харц боол гэж ялгалгүй шалгалтад оруулан мэдлэг авьяастайг нь авч ажиллуулахыг Елюй Цуцайд үүрэг болгосон байна. 

	Энэ тухай сурвалж бичигт тэмдэглэснийг үзвэл “Дай Юань улсын түүх”-нд “Елюй Цуцай Тайцун хаанд айлтгаруун: Хэрэгтэй савыг хийхэд сайн урныг хэрэглэтүгэй. Тогтсон төрийг засахад бичгийн мэргэдийг саар үгүй хэрэглэтүгэй. Мэргэд түшмэдийн төр засах нь хэд хэдэн арван он болохын урьд хялбар үл бүтнэ хэмээхэд Хаан зарлиг болруун: Үнэхээр тийм болбоос тэр мэт хүнд цол өгвөл зохино хэмээвэл Елюй Цуцай айлтгаруун: Би шалгаж үзсүгэй гээд Лиу Цүн нэрт түшмэлийг томилж аймаг бүрийн бичгийн хүнийг шалга.  Бичгийн хүн зарц бол мөнхүү шалгах газар ир. Эзэн нь нууж эс илгээвэл эзнийг нь алах ялаар тунхагла. Шалгаж олсон нь 4030 хүн болно. Зарцаас гарсан нь дөрвөн хувиас нэг буй”40 гэсэн бол “Юань улсын судар”-т: “Намрын найман сард олон замын бичгийн ардыг шалгахад шалгаж орсон нь уг нутагт хэрэг хэлэлцэх түшмэлээс гадна 4030 хүнийг авсан”41 тухай тэмдэглэжээ. 

	Монголын түүхийг олон талаас нь маш нарийн судлан бичсэн Доссоны “Монголын түүх” номд: Елюй Цуцайн заавраар “Түшмэл Лиу Цүн, Ян Хуван нарыг олон Жияаны газарт очуулж шалгалт хийлгэв. Үүнд: “Таван ном, дөрвөн бичиг”-ийн утга санааг дэлгэрүүлэн өгүүлэх, дуулал магтуу зохион найруулах, шүүмж өгүүлэл бичүүлэх гэх зэргээр гурван аймаг хуваарилан шалгах бөгөөд бичгийн хүн цэрэгт олзлогдоод боол болсныг бас шалгалтад оруулжээ. Ийм боолуудыг эзэн нь хэрэв нууж далдлаад шалгалтад эс илгээвэл алах ялаар шийтгэнэ. Ингээд бичгийн эрдэмтэн 4030 хүнийг шалгаж авсан бөгөөд түүний дотор дөрөвний нэг нь боол байсныг цөм дархлав”42 гэж тодорхой дурдсан байна. 

	Энэ талаар бас нэгэн судалгааны өгүүлэлд “Монголын хаант улсын үед улаагчин тахиа жил Өгэдэй хаан Елюй Цуцайн сануулгаар Монголын түүхэнд анх удаа шалгалтын дүрмийг хэрэгжүүлж 4030 бичигтнийг сонгон авч бичигтний дөрөвний нэгийг боолоос хэлтрүүлж”43 ийш тийш томилон заргач түшмэл буюу албан тушаалтан болгож бас нэг хэсгийг нь тусгайлан сонгон авч одон орны оргилыг засан байгуулах одон орон судлалын багаж хэмжүүр хийх бэлтгэл ажилд оролцуулсан байна. Дээр дурдсан түүхийн сурвалж баримтуудаас үзэхэд ямар ч гэсэн Елюй Цуцайн боловсруулсан шалгалтын дүрмээр хааны зарлигийн дагуу 1237 онд орон даяар шалгаруулалт явуулж нэг удаагийн шалгаруулалтаас 4030 хүнийг сонгон авч ихэнхийг нь боолоос чөлөөлж төр засгийн үйл ажиллагаанд татан оролцуулсан ажээ. Энэ ажиллагаа нь Монголчуудын эрдэмтэн мэргэдийг тэтгэн дэмжиж төр засгийн боловсон хүчнийг бэлтгэсний зэрэгцээ одон орон зурхай, тооны шинжлэх ухааны хөгжилтөд бодитой нөлөө үзүүлсэн нь тодорхой юм. 

	Елюй Цуцайн сануулга Өгэдэй хааны дэмжлэгээр Янжин хотод байгуулсан “Найруулан засах газар”, Пиньян хотод байгуулсан “Судар бичгийн хүрээлэн”-ээс түүх судар ба зурхайн ухааны номыг олонтоо эмхэтгэн гаргасан”44 явдал нь 1237 оны наймдугаар сард бичгийн эрдэмтдийг харц боол гэж ялгалгүй ардын хүүхдийг шалгалтад оруулан нэг хэсгийг нь сонгон авч өөрийн доор ажиллуулж байсан Елюй Цуцайн гавьяа юм. Түүний удирдлагын доор ажиллаж байсан эрдэмтэн мэргэд нь одон орон судлал, од гарагийг хэмжих багаж хэмжүүрийг сэлбэн засаж түүх судар зурхайн бичиг номыг эмхэтгэн найруулах үүргийг гүйцэтгэсээр ирсэн юм. “Үүний хамт Елюй Цуцай бас Монголын их сайд нарын үр хүүхдүүдийг сурган хүмүүжүүлэхийн төлөө Янжин хот болон Пиньян хотод хоёр Их сургуулийг байгуулсан байна”45

	Өгэдэй хааны хаанчлалын үед Елюй Цуцай нэгэн сэтгэлээр зүтгэж улс орон иргэдэд төдийгүй соёл шинжлэх ухаан тэр дундаа одон зурхайн ухааны талаар олон тустай ажил хийсэн байна. Елюй Цуцай нь Күнзийн сургаалыг бишрэн шүтдэг нэгэн байсан тул Өгэдэй хаанд Күнзийн сургаал номлолыг сургадаг байснаас Өгэдэй хаан Күнзийн сургаалыг бишрэн хүндэтгэж “Күнзийн сүм ба жич бүхэл тэнгэрийн дүрэмт савыг засаж байгуулаад”46 бас тэнгэрийн зүйлийг нягтлах яамыг хүртэл байгуулжээ.  Мөн тэрээр төр засгийг засах олон эрдэм ухааны аргыг Өгэдэй хаанд заан сургаж байснаас Өгэдэй хааны засаглал ихээхэн хүчирхэгжиж ирсэн юм. 

	Елюй Цуцай цаг үеийн байдалд тохируулан арван их үйлийг эрчимтэй явуулахыг Өгэдэй хаанд сануулж байсан байна. Энэхүү арван үйл хэмээгч нь:

	“1. Сан

	2. Засгийг тодорхой болгох

	З. Нэр цолыг төвшитгөх

	4. Эд таваарын өглөг өгөх

	б. Хүчээ өгөгсдөд цол олгох

	6. Сайн муу хоёрыг ялгах

	7. Албан гувчуурыг тэгшлэх

	8. Сайд мэргэдийг шалгах

	9. Тариа хийгээд алимын модыг хичээх

	10. Аймаг бүрийн алба хүргэж ирэхийг тогтоох энэ бүгдийн хэрэгт цагийн үес их чухал буй хэмээхэд хаан ихэд сайшаан зөвшөөрч тунхагласан”47 байна. Елюй Цуцайн энэхүү арван их үйлийг цаг үед нь тохируулан явуулбал төр засаг хүчирхэгжин, улс гүрэн тогтворжиж, ард иргэд амар тайван болохыг өгүүлсэн бөгөөд Өгэдэй хаан ч уг ёсоор нь явуулж Монголын хүчирхэг их эзэнт гүрнийг улам батжуулж чадсан байна. 

	“Тайцун хааны наймдугаар он улаагчин бичин жилийн хаврын тэргүүн сард олон вангууд ёст бэлгийг бэлдэж хаанд золгохоор ирэхэд Энх-Амгалант ордныг барьж дуусгав хэмээн ёст хурим хуримлахад Өгэдэй хаан Елюй Цуцайд гараараа дарс соёрхож би чамайг итгэж хэрэглэсэн нь хаан эцгийн зарлигаар буй. Түшмэл чи үгүй бол Жүнюаны газрыг энэ хэр эзэлж би амран нойрсох нь түшмэл чиний хүчинд болой хэмээв. Си Иүй улсын зэрэг олон улс Сүн улс, Солонгос улсын элч мөргөхөөр ирсэнд Тайцун хаан Елюй Цуцайг зааж олон элчид танай улсад энэ мэт хүн бий юу хэмээвэл элч бүгд сөгдөөд энэ мэт хүн үгүй. Чухам хувилгаан мэт хүн болой хэмээвэл хаан таны энэ үг худал бус би мөн энэ мэт хүн үгүй хэмээн сэтгэнэ хэмээн”48 түүний үнэн алдрыг олонд тунхаглаад цааш нь “Өгэдэй хаан Елюй Цуцайн үгээр Тай Цан яамыг бариулж, элдэв наадмын зүйлийг тавив. Шалгарсан бичигтэн Лияан Хи, Ван Чин, Жу Жу нарыг авч ирээд есөн зүйлийн шастирыг сайтар орчуулан бичүүлээд өмнөө уншуулж ялган айлдав. Удалгүй иргэд түшмэдийн хөвгүүд ач нарт шастир бичгийг сургаал хууль ёсыг ялган өгүүлж Богдуудын явдлыг ухуулан “Найруулан засах газар”-ыг Янжин хотод байгуулав. “Судар бичгийн хүрээлэн”-г Пиньян хотод байгуулав. Түүнээс улбаалан бичгийн төр мандлаа"49 гэж түүний байгуулсан ажил үйлсээс нь олон ноёд түшмэдэд зарлан тунхаглав. 

	“Тайцун хаан Өгэдэй дарсанд орж өдөр бүр эрхэн түшмэдтэйгээ ууцгаахад Елюй Цуцай үргэлж ятгахад үл зөвшөөрөхөд архины төмөр цоргыг барьж ороод төмрийн зэврэх бөгөөтөл хүний доторхыг юун өгүүлэх хэмээтэл хаан зөвшөөрөөд дэргэдэх түшмэддээ та нарт эзнийг хүндэлж улсын тулд зовох сэтгэл буй буюу.  Гагцхүү Урт сахалт хүнд яахин хүрнэ гээд Елюй Цуцайг алт ба торгоор шагнаад нэг өдөрт хоёр цөгц дарс авч ирж байхыг дэргэдэх түшмэддээ захив”50 Түүнээс хойш тун удалгүй “Өвлийн дунд сард Тайцун хаан анд явах гэхэд Елюй Цуцай “Тай эй" одыг тоолж үзээд анд явахад үл зохино гэхэд хааны дэргэдэх нөхөд харвах намнахыг хориглон ятгах бөгөөс жаргалан бус гэв. Хаан анд явахад түшмэл нь дарс авч ирсэнд хаан шөнө дүл болтол зооглоод тэр шөнө үүр гийхэд төрөл арилжив”51 Хэрвээ Өгэдэй хааны ойр шадар түшмэд нь их эрдэмтэн, зурхайч, зөнч Елюй Цуцайн үгэнд орсон бол Өгэдэй хаан цаашид хэдэн жил ч төр атгахыг хэн ч үл мэднэ. 

	Арабын зурхайчдын анхаарлыг татаж байсан олон талын эрдэм ухаанд шалгарсан Елюй Цуцай нь Чингис хаан болон Өгэдэй хааны хаанчлалын үед нийт гучин жил ажиллаад хөх луу жил (1244)-ийн зуны дунд сард 55 настайдаа Монголын эртний нийслэл Хар Хорумд нас баржээ. Түүнийг нас барсны дараа ордны зарим нэг атгаг санаатай түшмэл “Елюй Цуцай удаан жил дэлхий дахины олон газраас хүргэж ирсэн эд эрдэнэсийн ихэнх хэсгийг гэртээ аваачиж нуусан байгаа" гэж хардан зарим нь “Чү мэргэн улсын нийт гааль татварыг хариуцдаг байсан тул лав завшиж таараа, хаан зарлиг буулгаж гэр орныг нь битүүмжлэн шалгавал зохиолтой”52 гэж заалдахад тэр үед төрийг түр барьж байсан Турхина хатан тэдний ятгалгад орж өөрийн шадар түшмэлээ томилон явуулж “Елюй Цуцайн гэрийг нэгжүүлбэл арав илүү хуур бишгүүр, эртний ба эдүгээх бичиг зураг хэд хэдэн мянгаад дэвтэр буй. Түүнээс өөр юу ч үгүй”53 болох тухай “Юань улсын судар"-т тэмдэглэсэн байна. 

	Харин түүнийг нас барахад Монголын ард түмэн болон төр засгийн олонх ноёд түшмэд ихэд уй гашуу болж хотод хуур хөгжим дуугаргах, бөөнөөр худалдаа арилжаа хийхийг хэдэн өдөр зогсоож түүний гэрээс ёсоор чандрыг нь түүний төрсөн нутаг Янжин хотын (Бээжин) Иүй Цуван Шан уулын бэл дэх одоогийн Бээжингийн Күн Мин Ху нуурын хөвөөнд оршуулжээ. 

	Хувилай хаан Юань улсын Жүн Дүгийн хоёрдугаар (1265) онд Елюй Цуцайн улс төрийн үнэнч зүтгэл болоод олон шинжлэх ухаанд оруулсан алдар гавьяаг нь хүндэтгэн Елюй Цуцайн онгоныг нь өргөтгөн засаж, зураг хөргийг нь засан тахилгын ордон байгуулж тахижээ.  Монголын хаад өөрсдөдөө хэзээ ч онгон тахилга бүтээж, хөшөө суварга байгуулаагүй мөртөө Монголын шинжлэх ухаанд хувь нэмэр оруулсан эрдэмтэн мэргэд, үнэнч шударга гавьяат ноёд түшмэддээ харин тахилгын орд харш байгуулж өгсөн нь цөөн бус ажээ. Зөвхөн Юань улсын нийслэл байсан “Хаан балгас" хотод л гэхэд алс хол аялан явж Чингис хаанд сургаал номоо айлдаж байсан Чан Чун бумбын харш, Күнзийн сүм зэргийг Монголын хаад ноёд бүтээсэн юм. 

	Юань улсын сүүлчийн эзэн хаан Тогоонтөмөр 1368 онд Хаан балгас хотоос ухарч гарсны дараа Мин улсын хаан Монголын хааны сүр хүчийг дарахын тулд Хаан балгас хотыг эвдэн сүйтгэж шатаасан байна. Энэ үед  Елюй Цуцайн тахилгын ордыг эвдэн сүйтгэж хүүр бунхныг нь нурааж доторх эд эрдэнэсийг нь уудлан авчээ. Харин Мин улсын дараа Хятадад гарч ирсэн Манж Чин улсын Цянь-Луи хаан буюу Монголчуудын нэрлэдгээр Тэнгэр тэтгэгч хааны үед Елюй Цуцайн Юань улсын үед бүтээсэн тахилгын ордыг хуучин төрх байдлаар нь сэргээн байгуулсан байна. Тэнгэр тэтгэгчийн 15-р онд (1750) Цянь-Луи хаан Эй Юань цэцэрлэгийг байгуулахаар барилгын суурь тавих гэж байгаад санамсаргүйгээр Елюй Цуцайн булш бунхан зэргийг малтан гаргажээ. Түүний шарил нь энгийн хүнийхээс бараг нэг тохой том байсан нь “Елюй Цуцайн бие нь найман тохой байв"54 гэсэн түүхийн тэмдэглэлтэй бүрэн таарсан байна. Тэнгэр тэтгэгч хаан Елюй Цуцайн тахилгын ордыг хуучин янзаар нь цогцлон байгуулсны хамт агуу их эрдэмтнийг бишрэн дээдэлж өөрийнхөө гараар хөшөөний бичээсийг бичиж түүний гавьяа зүтгэлийг магтан сайшаажээ.

	 


ЧИНГИС ХААН ЧИГЛҮҮЛЖ ХУВИЛАЙ ХААН ХУУЛЬЧИЛСАН ШАР ЗУРХАЙ

	Солонгосын эрдэмтэн Жон Гён Де “Хувь заяаны зам" номдоо “Чингис хааны чиглүүлж Хувилай хаан хуульчилсан Шар зурхай" гэж бичсэн нь бий. Энэ нь Чингис хааны үеийн алдарт зурхайч Елюй Цуцайн эхлүүлсэн цаг тооллын системийг Хувилай хааны зарлиг, тусламж дэмжлэгтэйгээр энэ үеийн эрдэмтэн мэргэд улам боловсронгуй болгон сайжруулж Хувилай хааны зарлигаар тунхаглан хэрэглэх болсноос үүдэн хэлсэн үг юм. 

	Эрдэмтэн Елюй Цуцайн суурь үндсийг нь тавьсан арга билиг хосолсон “Шар зурхайн тоолол”-ын системийг Дорно дахины ард түмнүүд Хувилай хааны үеэс эхлэн өнөөг хүртэл даган мөрдсөөр иржээ. 

	Шар зурхайн анхны тооцоолол хэмээн үзэж болох зурхайн аргачлалыг Зүрчидийн Алтан улсын зурхайч Жу Хи Вай Хүннү улсаас улбаалсан сарны тоололд үндэслэн зохиосон “Их гэгээн зурхай" хэмээх нэртэй зурхай юм. Елюй Цуцай нь Монголын нэгдсэн улс байгуулагдсаны дараахан эзэн Чингис хааны зарлигаар хүлээн авсан Жу Хи Вайгийн зохиосон Монголын хаант улсын анхны албан ёсны цаг тоолол болох “Их гэгээн зурхай”-н алдаа мадгийг засан сайжруулсан “Баруунш дайлсан цагаан морин жилийн зурхайн язгуур" (1220 он) хэмээх цаг улирлын тооллын зурхайг найруулан эзэн хаан Чингист өргөн барьж байсан байна”55

	Елюй Цуцайн амьд сэрүүн байхдаа хийхээр төлөвлөж байсан олон ажлын нэг нь цаг тооллын бичгийг улам боловсронгуй болгохыг зорьж байсан явдал юм.  Энэхүү зорилгыг нь Юань улсын эзэн хаан Хувилай хэрэгжүүлж чадсан юм. Хувилай цэцэн хаан бол өөрөө одон орны шинжлэл, цаг улирал, зурхайн бодлогын ажлыг онцлон анхаарч шууд өөрөө жолоодон удирддаг хаан байв. Хувилай хаан зарлиг буулган одон орны эрдэмтэн нарыг дээд нийслэл Шандуд цуглуулан зохион байгуулж урьдах төрийн их мэргэн зөвлөх одон орон зурхай судлаач Елюй Цуцайн одон орон судлалын тэргүүний мэдлэгийг шингээн идээшлүүлсэн Юань улсын одон орон судлалын төвийг байгуулсан нь тухайн үедээ дэлхийн оргилд хүрсэн шинжлэх ухаан болж чаджээ. Тухайн үед “Одон орон судлал, зурхайн бичиг, түүх шастирт нэвтэрсэн их эрдэмтэн Түмэнч, Ихсүн, Ли Да Уй зэрэг алдар цуу нь мандсан”56 Монгол, Хятад хүмүүс олон байв. 

	Хи Юаны 15-р (1278) оны 2-р сард Хувилай цаг улирлын захиргааг өргөтгөн төгөлдөржүүлж цаг улирлын хүрээлэн болгож байгууламжийг тохируулж судлаачийг олшруулан дараа жилд нь Бээжинд тухайн үеийн дэлхийн нэгдүгээр дэсийн хэр хэмжээтэй одон гарагийг шинжих томоохон байгууламжийг байгуулав”57

	Тиймээс Юань гүрний үед Хувилай хааны зарлигаар Католик шашны лам нар ирж Лал мөргөлтөн орнуудын тэнгэрийн зурхайч нартай хамтран цаг улирлын тооллын бичгийг зохиолцож байв. Тэдгээрийн нэг нь Персийн алдарт зурхайч Жамал-ад-Дин болно. Түүний 1275 онд Хувилай хаанд өргөн барьсан “Түмэн оны цаг тооллын бичгийг нэгэн үе хэрэглэх" болжээ. Энэ мэтчилэн Елюй Цуцайн идэвх оролцоо санаачилга болон түүний гэрээслэлийн дагуу Өгэдэй хааны үеэс аваад Юань улсын эхэн үе хүртэл Хүннү, Кидан, Монгол, Алтан улс, Хятад, Араб зэрэг орны маш олон цаг тооллын бичгийг туршин хэрэглэж байв. 

	Энэ бүгдээс үндэслэн “Хувилай цэцэн хаан зурхайг засах тухай Лиу Пин Жүнгийн сануулгыг авч Хи Юаны 13-р (1276) онд Тай Ши хүрээлэнг байгуулж Гөү Шү Жин, Шиуй Хуван, Ван Сиюүн, Ян Хүн Иуй нараар шинэ зурхайг засаж найруулах ажлыг эрхлүүлжээ"58 Тэдгээр эрдэмтэн зурхайчид Елюй Цуцайн “Баруунш зорчсон цагаан морин жилийн зурхайн язгуур”, “Матив зурхай" зэрэгт үндэслэн дээрх зохиолуудыг гол тулгуур бүтээл болгон “Урьдын олон үеийн цаг тооллыг улам нэг алхам нягтлан лавлаж шинэ цаг тооллын бичгийг найруулж эхлэв”59

	Өвөг эцэг Чингисийнхээ хүндлэн дээдэлдэг байсан агуу их одон орон зурхай судлаач Елюй Цуцайн цаг улирлын тооллын бичгээ тодотгон сайжруулах хэрэгтэй гэсэн гэрээслэлд үндэслэн “Юань улсын Хувилай цэцэн хаан түүхийн туршлагыг дүгнэж одон орны эрдэмтэн Гөү Шү Жин тэргүүтэй олон эрдэмтдээр “Цагийн мэдээний зурхай”-н бичиг зохиолгон Хи Юаны 18-р (1280) онд дахин түгээж хэрэглэсэн”60 байна.

	 


“ЦАГИЙН МЭДЭЭНИЙ ЗУРХАЙ" БУЮУ “ШАР ЗУРХАЙ"

	 

	Өнөөдөр дэлхийн өндөр хөгжилтэй Япон, Солонгос, Тайван, Сингапур, Хятад зэрэг Ази дорно дахины олон улс түмний (Монгол, Төвөдөөс бусад) хэрэглэж байгаа “Шар зурхай" буюу “Цагийн мэдээний зурхай”-н цаг тооллыг анх удаа “Юань улсын Хи Юаны 17-р (1280) оны 12-р сарын 19-ний өдөр Юань улсын Шицу Хувилай цэцэн хаан зарлиг буулгаж дараа жилээс нь эхлэн бүх улсад шинэ тооллын аргын цаг улирлын бичгийг хэрэгжүүлэхээр зарласан”61 байна. 

	Энэхүү “Цагийн мэдээний зурхай" хэмээх цаг улирлын бичиг нь тийм ч амархан зохиогдсон биш бололтой. Түүнийг Елюй Цуцайн танин мэдсэн цагийн бүсийн зөрөөнд тулгуурлан одон орон шинжлэлийн олон удаагийн шинжлэх ухаанч туршилтаар олсон зурхайн зөв оновчтой тоо баримтыг үндэслэн байж зохиосон байна. Кидан угсааны алдарт эрдэмтэн зурхайч Дияан Жиувай “Бидний Шицу (Хувилай) хаан Дундад улсыг нэгтгэсэн хойно анх удаа нэр цуут бичгийн эрдэмтдийг элсүүлэн цуглуулж цаг улирлын бичгийг зохиолгов... Энэ цаг тоолол нь өнгөрсний хэрэглэж байсан “Да Ян ли улирал", “Жи Юань ли улирал”, "Түн Дияан улирал" зэрэг цаг улирлын бичиг зурхайгаас хол илүү оновчтой байдаг. Энэ нь урьдын олон цаг тооллын гэмийг залруулсан тул “Цагийн мэдээний зурхай" нь өдрийг шалган сарыг хэмнэхэд хэзээд ташаарахгүй болой”62 гэж уг цаг тооллын тухай “Монгол үндэстний нэвтэрхий түүх" номд одон орон зурхай судлаачдын дүгнэлтийг нэгтгэн бичжээ. 

	Мөн энэ тухай судар бичигт хураангуйлан тэмдэглэснээс үзвэл “Хувилай хааны үед нэг хэсэг бүлэг үндэстний (олон үндэстэн) эрдэмтдийг өргөн хэрэглэж тусгайлан одон орны судлалыг эрчимтэй сайн явуулж байсан ба Гөү Шү Жин, Ван Сиюүн мэтийн одон орон судлагчдын шаргуу хатуужилтай хөдөлмөрөөр дамжиж 20 гаруй зүйлийн одон орныг шинжин хэмжих ажил хийж эцэстээ алдартай “Цагийн мэдээний зурхай”-аа зохиосон”63 байна гэж уг тооллыг зохиоход голлон удирдаж байсан зурхайчдыг нэрлэн дурджээ. Мөн энэхүү агуу бөгөөд шинэлэг бүтээлийг тооцон гаргахад Азийн алдарт зурхайч Жамал-ад-Дин, Монголын алдарт зурхайч Ихсүн нар хамтран гаргасан байна. 

	Дээрх эрдэмтдийн зэрэгцээ “Цагийн мэдээний зурхай" нь Елюй Цуцайн зохиосон “Баруунш дайлсан цагаан морин жилийн зурхайн язгуур" болон урьд өмнийн зурхайн цаг улирлын бичгийн уламжлал болоод олон мянган жилийн ажиглалт туршлага, тухайн үеийн өндөр хэмжээний багаж хэрэгслийг ашиглан өргөн уудам газар нутагт Елюй Цуцайн анхлан гаргасан цагийн зөрөөг улам нягтлан тодруулахын зэрэгцээ нар, сар, од, өдөр шөнийн уртыг хэмжих 27-салбар нэгжийг байгуулан ажиллахдаа тэр үедээ алдар цуу нь мандсан Кидан, Монгол, Хятад, Араб, Сири, Энэтхэг, Төвөд зэрэг 14 эрдэмтний хүч хөдөлмөр орсон бүтээл болсон тул “Энэ нь урьдын цагт байгаагүй хэрэг”64 төдийгүй “Цаг улирлын түүхэн дээрх нэгэн удаагийн лут их шинэчлэлт болсон”65 гайхамшигтай цаг тоолол болж чадсан байна. 

	Сарны тоололд үндэслэн Алтан улсын зурхайч Жу Хи Вайгийн 1181-онд зохиосон “Их гэгээн зурхай" болон түүнийг Чингис хааны заавраар Елюй Цуцайн магадлан сайжруулсан “Баруунш дайлсан цагаан морин жилийн зурхай язгуур" мөн Өгэдэй хааны зарлигаар Елюй Цуцайн шинэчилсэн “Даймин ли" гэх зэрэг цаг тоолол зурхайд манай дэлхий нарыг тойрон эргэх хугацааг 365.2436 өдөр гэж тооцон цаг цаглавраа хийж байсан бол Хувилай хааны зарлигаар хийсэн “Цагийн мэдээний зурхай"-д дэлхийн бөмбөрцөг нарыг бүтэн нэг тойролт хийх бодит цаг хугацааг 365.2425 өдөр хүртэл нарийвчлан гаргажээ. 

	Энэхүү үр дүн нь өнөөгийн дэлхий нийтээрээ хэрэглэж байгаа аргын буюу Григорын тооллын нэг жилийн эргэлтийн хугацаатай үндсэндээ адилаар барахгүй орчин үеийн маш нарийн хэмжилтээр тооцон гаргасан дэлхий бөмбөрцгийн нарыг нэг удаа тойрон эргэх бодит цагаас зөвхөн 12 секунд л зөрсөн байна. 

	Их Юань улсын сүүлчийн хаан Тогоонтөмөр Бээжингээс хөөгдөж Монголчууд уугуул нутаг руугаа буцан түүхэнд нэг хэсэг “Умард Юань улс" хэмээн тэмдэглэгдэх болов. “Умард Юань улсын сүм хийдийн сургуульд цагийн хүрдний сургаалын хэлтэс" гэж байгуулан Төвөд үндэстний одон орон цаг улирлын мэдлэгийг сургаж байв. Мингийн төрөөс бас Монголд “Да Түнгийн улирал”-ыг авч ирж Монгол үндэстний уулын байсан одон орон цаг улирлыг бодох мэдлэгийг баяжуулсан”66 гэж “Умард Юаны түүх" номд өгүүлжээ.  Гэтэл үнэн хэрэгтээ шинээр оршин тогтносон Хятадын Мин улсын засаг төрөөс өөрсдийг нь удирдан захирч байсан Их Юань улсын анхны хаан Хувилайн зарлигаар хэрэглэх болсон "Цагийн мэдээний зурхай”-г халж Юань улсаас өмнө Хятадад төр улсаа байгуулж байсан Сүн улсын “Да Түнгийн улирал”-ыг авч хэрэглэв. 

	Энэхүү цаг тоолол нь дэлхийн хөдөлгөөн болоод амьдрал ахуйтай төдийлөн тохирохгүй хоцрогдсон нь нэгэнт тодорхой болсон тул Юань гүрний үед Дорно дахины нийт ард түмний хэрэглэж байсан “Цагийн мэдээний зурхай”-н нэрийг нь “Хотол их зурхай" хэмээн өөрчлөн хэрэглэх болов. 

	Тиймээс Сүн улс болон Мин улсын эхний жилүүдэд хэрэглэж байсан “Дан Түнгийн улирал” болон бусад тооллоос Хувилай хааны зарлигаар зохиогдсон “Цагийн мэдээний зурхай" буюу Мин улсын үед нэр өөрчлөгдсөн “Хотол их зурхай бол өнгөрсөн зурхайгаасаа цөм оновчтой бөгөөд хэрэглэсэн тоо баримт нь ч тэр үедээ дэлхий дээрх хамгийн давшингуй зурхай”67 байсаар ирсэн тул нэр нь өөрчлөгдсөн өнөөг хүртэл олон зуун жил хэрэглэгдсээр ирлээ. 

	Эцсийн дүндээ Юань гүрнээс хойших Хятад дорно дахиныг захирч байсан улс болоод хаад ноёд нь эзлэн түрэмгийлэгч Монголын хаадын бүтээн бий болгосон Шар зурхайн тооллыг авч хэрэглэхийг цаазлан хориглож өөр янз бүрийн зурхайн тоолол хэрэглэдэг боловч тэнгэр дэлхий нар, сарны хөдөлгөөнийг шинжлэх ухааны үндэслэлтэй тооцон гаргасан “Цагийн мэдээний зурхай”-г яалт ч үгүй хэрэглэхэд хүрдэг байна. 

	Ингэх бүрд нэр нь өөрчлөгдөж байсан ч агуулга мөн чанараа хадгалсаар иржээ. Тухайлбал: Мин улсын үед “Хотол их зурхай”, Манж Чин гүрний үед “Цагийн дүрмийн зурхай" гээд одоо нийт Дорно дахинд “Шар зурхай” хэмээн нэрлэгдэх болов. 

	Энэ тухай “Тэнгэрийн утга" номын оршилд: "Цагийн мэдээний зурхай" болон Мин улсын үед нэрийг нь солиод “Хотол их зурхай" гэж өөрчилжээ. Гэсэн ч тэр хоёрын агуулга нь нэг л адил юм. Энэхүү зурхайг урьд хожид 360 гаруй жил хэрэглэжээ. “Цагийн дүрмийн зурхай" бол өнгөрсөн зурхайгаасаа цөм оновчтой... боловч бас ялимгүй бага алдаа зөрөөтэй байжээ. 360 жил өнгөрөхөд (нэг жилд 12 секундийн зөрөө) эдгээр зөрөө нь хуримтлагдсаар их тооны зөрөө болж нар сарны хиртэхийг хөөн бодоход нөлөөлж”68 байсан тул “Цагийн мэдээний зурхай" буюу Шар зурхайг дахин засаж сайжруулах хэрэгтэй болсон нь ил тод байв. 

	Елюй Цуцайн үеэс аваад Юань, Манж улс хүртэлх олон жилийн явцад үүсэн бий болсон бага сага зөрөөг Манж Чин улсын үеийн Монгол эрдэмтэн Мянгат засан сайжруулсан байна. Ер нь Шар зурхайн үндсийг Монголын зурхайч Елюй Цуцай тавьсан бол олон жилийн турш хуримтлагдсан бага сага зөрөөг нь Монголын тооны ухаантан Мянгат залруулсан нь үнэхээр бахархалтай. 

	Шар зурхайн буюу “Цагийн мэдээний зурхай”-н бодолтын аргыг тэнгэр эрхсийн хөдөлгөөнтэй тулган тооцон боддог Мянгатын “Цаг улирлыг шалган бүтээсэн нь" ном нь Найралт төвийн 4-р (1726) оноос эхлэн жил бүрийн цаг улирлын тооллын бичиг зохион бүтээх үндэс нь болж өгсөн гэж Манж Чин Дайчин улсын түүхэнд өндрөөр үнэлэгдэн бичигджээ. 

	Тиймээс “Үе дараалсан тушаалын хүснэгт”-ийн 35-р ботид “Цаг улирлын тооны хагасын таван махбодыг бодогч түшмэл Манж хоёр хүн, Монгол хоёр хүн улсын цаг улирлын тооны бичгийг Манж хэлээр зохиодог орчуулгыг нь Манж, Монгол таван махбодыг бодогч түшмэлээс хариуцдаг байсан энэ үе буюу Тэнгэрийн тэтгэгчийн 2-р (1737) онд зарим хүний хаанд дэвшүүлсэн айлтгалд: Энэ хүснэгтийг хэрэглэж чадах нь туслагч түшмэлийн пүнлүү хүртэж бүхий таван махбодыг бодогч түшмэл Мянгат болно. Энэ хүнийг (тушаалаас) гаргавал ойлгож мэдэгч нь эс олдоно”69 гэж түүний билиг оюуныг хэн хүнгүй магтжээ. Мөн “Хамгийн наад захдаа Тэнгэрийн сүсэглэх яамны дотор түүнтэй тэнцмээр хүн Дундад улсад байсангүй”70 гэж Монголчуудын шинжлэх ухааныг хөгжилтийг олон жил судалсан Хятадын нэрт эрдэмтэн Ли Ди шулуухан тодорхойлжээ. 

	Их эзэн Чингис хааны дотнын зөвлөх одон орон зурхайч Елюй Цуцайн суурь үндсийг нь тавьж, Монголын Их Юань улсын хаан Хувилайн зарлигаар бүтсэн "Цагийн мэдээний зурхай"-г түүхэнд анх удаа Монголын эрдэмтэн Мянгат засамжлан сайжруулсан шинэчлэлт нь Монгол зурхайн хөгжилд томоохон хувь нэмэр болсноор барахгүй “Шар зурхай" буюу “Цагийн мэдээний зурхай”-н тооцооллыг тэнгэр, дэлхий, нар, сар, од гараг, байгаль дэлхийн бодит үзэгдэл хөдөлгөөн зүй тогтолтой шалган тулгасанд оршино. Тиймээс эрдэмтэн Жуань Юань Мянгатын “Шар зурхай”-г магадлан шалгаж тодотгосон Цаг улирлын үзэгдлийг шалган бүтээсэн нь" хэмээх бүтээлийг судлаад “Одон орны үзэгдлийг тооцоолон судалж бодоход хэрэглэгдэх талаараа тэнгэрт очих хялбар арга мөн”71 гэж өндрөөр үнэлсэн үнэлэлт нь Елюй Цуцайн цагийн зөрөөний тухай ойлголт болоод “Шар зурхай”-г давхар үнэлсэн гайхамшигтай дүгнэлт болно. 

	Тиймээс Манжийн хаад өөрсдийгөө аугаа их Дайчин гүрнийг байгуулсан тэнгэрийн хөвгүүд хэмээн үзэж бусад ард түмнийг хоцрогдсон буурай улс гэж үздэг байсан ч цаг тооллын хувьд яалт ч үгүй Их Юань улсын байгуулсан Монголын хаадын баримталж байсан “Цагийн мэдээний зурхай"-н нэрийг нь “Цагийн дүрмийн зурхай” хэмээн өөрчлөн ашиглах болов. 

	Ийнхүү Елюй Цуцайн суурь үндсийг тавьж Их Юань улсын Хувилай хааны зарлигаар Монгол, Хятад, Араб зурхайчдын эрдэм ухаанаар бүтэж 1280 оноос Хувилай хаан хуульчлан тунхаглаж Монгол эрдэмтэн Мянгат бодолтын аргыг нь хялбар дөхөм болгосон “Цагийн мэдээний зурхай" нь Мин улсын үед “Хотол их зурхай”, Манж Чин гүрний үед “Цагийн дүрмийн зурхай", одоо нийт Дорно дахинд “Шар зурхай" нэртэй болсон “Энэхүү бичиг нь 1645-1911 оны хооронд тухайлбал Чин улсын сүүлч болтол 260 гаруй жилд түр цагийн бага сага өөрчлөлт гарснаас бус харин бусад зурхайг солин хэрэглэсэнгүй бөгөөд зурхайнхаа нэрийг нь бас сольсонгүй”72 болохыг судлаачид тогтоосон байна. 

	“Дэлхийн одон орны судлалын түүхэнд Елюй Цуцайн тооцон гаргасан цагийн бүсийн зөрөөний тухай тооцоолол болон “Цагийн дүрмийн зурхай" бол Европын 16-р зууны сүүлч үе дэх Тихо Барге (1546-1601)-ийн тооцон гаргасан системд багтана. Тэр нь одоо үеийн одон орны судлалын хүрээ хэмжээнд эхэлж орох нар, сарны хиртэхийг хөөж бодох дүн нь маш оновчтой зөрөө нь хэдхэн хувиа хэтрэхгүй байна" гэж “Цагийн дүрмийн зурхай”-н бодолтын аргыг судалсан орчин үеийн одон орон судлаачид дүгнэсэн байна. 

	Японы эрдэмтэн Шан Дияан Чин “Цаг олсон улирлын бичгийн ухаан" гэдэг зохиолдоо: “13-р зууны сүүлчийн хугацаанд Юань улсын Шицу хаан Хувилайн үед агуу их одон гарагийн судлагч Гөү Шү Жин голлон “Цаг олсон улирлын бичиг”-ийг найруулан зохиох их үйлсийг үйлдэв.  Тэр нь Монгол улсын одон гарагийн ухааны хамгийн сүүлчийн бас хамгийн өндөр хэмжээнд хүрсэн үр бүтээл мөн" гэж тэмдэглэжээ. 

	Манжийн үед “Цагийн дүрмийн зурхай" нэртэй болсноос хойш Манжийн харьяанд байсан олон улс болоод Азийн ихэнх улс ялангуяа Хятад, Япон, Солонгос зэрэг гүрнүүд 1726 оноос өнөөг хүртэл тасралтгүй хэрэглэсээр ирсэн байна.

	 


ШАР БОЛОН ТӨГС БУЯНТ ЗУРХАЙГ ХЭРЭГЛЭЖ ИРСЭН ТҮҮХ

	Бусад улс гүрэнд байсан "Цагийн мэдээний зурхай” буюу “Шар зурхай"-д хандаж байсан түүхэн байдал ч “Шар зурхай”-г үүдэн гаргасан Монголчуудын цаг зурхайн тооллыг хэрэглэж байсан түүхэн хугацаанд ч мөн нэг адил байжээ. Гэхдээ Монголчуудын цаг тоолол зурхайн түүхэн явцад янз бүрийн зурхайн аргачлалыг хэрэглэж байсан боловч ихэнхдээ Юань гүрний үеэс улбаатай “Шар зурхай”-гаа хэрэглэсээр ирсэн байна. Хятадын Мин улс болон Манж улсын үед тус улсуудаас цаг тоолол авч хэрэглэж байсан ч уг тооллын нэр нь өөр боловч үндсэндээ Монголчуудын үүдэн бүтээсэн “Цагийн мэдээний зурхай" нь байв. 

	Харин феодалын бутрал болоод 16-р зууны сүүлээр Монголд шарын шашин хүчтэй дэлгэрч байсан үед Энэтхэг, Төвөдөөс улбаатай цаг тооллын систем Хүрээ хийдийн хэмжээнд дэлгэрч эхэлсэн байна. Тухайлбал Хувилай хааны зарлигаар бүтээгдсэн “Цагийн мэдээний зурхай”-г Монголчууд 1280 оноос зуу гаруй жил хэрэглэж байгаад Монголчууд Хятадаас хөөгдөж Умард Юань улсыг байгуулсан үед нэг хэсэг “Цагийн мэдээний зурхай”-аа орхиж янз бүрийн зурхайг хэрэглэж байснаар барахгүй Монголд шарын шашин дэлгэрэхийн ялдамд Энэтхэг, Төвөдийн цаг зурхайн тооллын янз бүрийн систем ч орж ирэх болсон төдийгүй шашны зүтгэлтнүүд төр барьж байсан үед шууд л “Шар зурхай”-аа хориглож шашны нөлөөгөөр Төвөдөөс орж ирсэн эсвэл шашны томоохон зүтгэлтний боловсруулсан “Цаг тооллын ёс"-ыг авч хэрэглэх тохиолдол их байжээ. 

	Тухайлбал Монгол улс Манжийн захиргаанд орсон 1691 оноос буюу Манж Чин гүрэн “Цагийн мэдээний зурхай”-н бодолтын аргыг хялбарчлан тогтоон “Цагийн дүрмийн зурхай" хэмээн нэрлэн 1726-оноос хойш Шар зурхайг хэрэглэх болсон үед Монголын нийт ард түмэн ба төрийн хэмжээнд Манжийн хаанаас зарлигтай “Цагийн дүрмийн зурхай”-г хэрэглэх болов. Энэ зурхай нь мөн чанартаа нэр нь өөрчлөгдсөн болохоос Монголчуудын уугуул зурхайн цаг тоолол нь байсан тул ямар ч зөрчил тэмцэлгүйгээр 1911 он хүртэл хэрэглэгдэв. 

	1911 онд Монголд Үндэсний эрх чөлөөний хөдөлгөөн ялж Богд хаант Монгол улсыг байгуулсан үеэс Богд хаант улсын төрөөс Шар зурхай хориглож харин оронд нь “Төгс буянт шинэ зурхайгаа тусгаар тогтнолын бэлгэдлийн нэгэн болгон мөрдөж байхаар Богд эзний гэгээн зарлиг гарсан билээ”73 гэж зурхай судлаач түүхийн ухааны доктор Л. Тэрбиш гуай өгүүлсэн байна. 

	Ийнхүү Монголын төрд шашны зүтгэлтнүүд маш ихээр нөлөөлж байсан үе буюу төр засгийн эрх мэдлийг шашны томоохон зүтгэлтнүүд барих болсон үе бүхэнд шашны дотор туйлын дээд байрыг эзэлж байсан болон зарим нэг Хүрээ хийдэд даган мөрдөж, лам нарын баримталж байсан “Төгс буянт шинэ зурхай ёс"-ний цаг тооллыг нийт Монгол даяар хэрэглэх болжээ. 

	Энэ нь 1911 оноос өмнө хэрэглэж байсан “Шар зурхай”-н цаг тооллын шинжлэх ухааны үнэн бодитойг үл харгалзан эзлэн түрэмгийлэгч Манжийн төрөөс тулган хүлээлгэж байсан цаглавар төдийгөөр ойлгон Монголчуудын байгуулсан Юань гүрний үед тооцоолон зохиосон цаг тооллоо орхиж Төвөдөөс улбаатай болоод шашны томоохон зүтгэлтэн зохиосон төдийхнөөр алдаа мадагтай болоод тэнгэр дэлхийн орчил хөдөлгөөнтэй зөрдгийг нь үл харгалзан “Төгс буянт шинэ зурхайн ёс"-ны тооллыг Богд хааны зарлигаар мөрдөж эхлэв. 

	“Төгс буянт шинэ зурхайн ёс”-ыг баримталж эхэлсэн Богд хаант засгийн эхний үед од эрхэс болоод тэнгэр дэлхий, цаг хугацаа, сар мичдийнхээ тохиолтой зөрдөг “Төгс буянт шинэ зурхайн ёс”-ыг эсэргүүцэн шүүмжлэх тохиолдол гарч байв. Ингээд “Шар зурхай-”н мөн чанарыг мэддэг түүх шашны боловсролтой лам болон “Төгс буянт шинэ зурхайн ёс”-ыг магтан дуулсан лам нарын хооронд багагүй маргаан гарч байсныг түүхэн баримтаас сонирхвол үнэн зөв шинжлэх ухааны төлөө Богдын зарлигийг ч эсэргүүцэх тохиолдол байсны гэрчлэх түүхэн баримт болох биз ээ. 

	Алдарт маарамба, анагаах ухаантан, гэвш, түүхч Лүнрэгдандар (1842-1915) “Эмийн дөрвөн үндэсний дохио хийгээд зарим утгын тайлбар тийн ялгуулсан Арурын үзэсгэлэнт эрих" номдоо Шар зурхайд хаврын эхэн барс сар нь цаг хугацааны хувьд барс сардаа тохиож байхад Ёндон маарамбын “Цогт дөрвөн үндэсний түүвэр нэрийн царай нүүрийг тодруулагч толь" хэмээх зохиолд түүнийг үгүйсгэж харин Монголын өвлийн дунд хулгана сарыг барс сард тооцдог Балба зэрэг баруун Төвөдүүд баримталдаг “Пүгийн ёс”, өвлийн адаг үхэр сарыг барс сард тооцдог Үй, Зан, Лхас тэргүүтэй төвийн Төвөдүүдийн барьдаг “Цүрийн ёс" зэргийг янз бүрийн номоор эш татан зөв зүйтэй гэж Ёндон маарамбын бичсэнийг хориглон шүүмжилсэн байна. 

	Энэ мэтчилэн “Төгс буянтын зурхайг үнэн зөв зурхай болгохын тулд Төгс буянт зурхайн алдаа мадгийг нь хүртэл дурдан бичиж байсан номоос эш татан худал хуурмаг мэдээ мэдээлэл түгээн тарааж байсныг зоригтойгоор илчлэн шүүмжлэн бичиж байжээ. 

	Лүнрэгдандар Монголын барс сар буюу цагаан сар Төвөдийн “Цүр, Пүг" ёсноос хамаарч нэг сарын өмнө хойно болж байгааг Ёндон маарамбын зохиолд эш үндэс гэрч баримттайгаар хариу болгон бичжээ. Энэтхэг, Төвөдөд хүртэл хүндэтгэн дээдэлж байсан их эрдэмтэн Лүнрэгдандар уг зохиолыг 1914 оны орчим бичсэн бололтой. 1911 оноос 1913 оны хооронд “Шар зурхай” болон “Төгс буянтын шинэ зурхайн ёс”-ны тоолол нь хоорондоо жил бүр нэг нэг өдрөөр зөрж байгаад 1914 онд бүтэн нэг сар, нэг өдрөөр зөржээ. Энэ мэт нэг сарын зөрөө Шар болон Төвөд зурхайн тооллын системд маш их бий. 

	Ардын хувьсгал ялсны дараахан Ардын төр засгаас орчин цагийн шинжлэх ухааны мэдлэгтэй болон иргэний эрдэм боловсролтой эрдэмтэн мэргэдээс бүрдсэн өнөөгийн “Шинжлэх ухаан академи”-ийн суурь болсон “Судар бичгийн хүрээлэн”-г 1921 оны 11-р сарын 19-нд байгуулжээ. “Судар бичгийн хүрээлэн”-гийн шинжлэх ухааны болон иргэний боловсролтой эрдэмтдийн “Шар зурхай"-н тооллын түүхэн хөгжилт болоод шинжлэх ухааны үнэн зөв үндэслэлийг нь тухайн үеийнхээ ойлголт боломжоор бичсэн болоод “Төгс буянт шинэ зурхайн ёс”-ны алдаа мадгийг тодруулан гаргаж бичсэн мэдээ мэдээлэл цөөнгүй үлджээ. 

	“Судар бичгийн хүрээлэн”-г үүсгэн байгуулж 1930 он хүртэл захирлаар нь ажиллаж байсан О. Жамьян агсан "Урт өдрийн улиг үгний бичиг" зохиолдоо барс эзэлсэн сарын учир холбогдол болоод энэхүү барс эзэлсэн сарын шинийн нэгэн хэрхэн яаж тохиох тухай маш энгийн утгаар тооцон өгүүлсэн судалгааны материал бичиж байсан байна. 

	Тухайн үеийн архивын мэдээ баримтаас үзэхэд Ардын төр засгийн газраас цаг тооллын асуудалд өөрийн байр суурийг баримталж байсан ч шашны нөлөө их байсан тул 1922-1924 он хүртэл нэгэн цаглаварт шинжлэх ухаанаар батлагдсан “Шар зурхай”-н тооллын зэрэгцээ Төвөдөөс улбаатай “Төгс буянтын зурхайн ёс"-ны тооллыг хамтатган хэрэглэж байжээ. 

	“Судар бичгийн хүрээлэн”-д уламжлалт мэдлэг ухаан болоод шинэ цагийн боловсролыг эзэмшсэн тухайн үедээ гайхагдаж байсан сэхээтнүүд ажиллаж байсан тул шинжлэх ухаанаар батлагдсан ч нэг хэсэгтээ орхигдсон одон орон судлаач Елюй Цайн үндэслэсэн “Шар зурхай”-аа дахин сэргээн хэрэглэх болжээ. 

	Ийнхүү шинэ Монголын түүхэн уламжлалт мэдлэг ухаан орчин цагийн шинжлэх ухааны боловсролыг эзэмшсэн эрдэмтдийн чармайлтаар “Цагийн мэдээний зурхай" буюу “Шар зурхай"-аа дахин 1924 оноос 1952 он хүртэл хэрэглэв. 1952 он хүртэл “Шар зурхай"-г хэрэглэж байсан маш тодорхой болоод энгийн нэгэн түүхэн баримтаас дурдвал доорх мэт:

	Елюй Цуцайн суурь үндсийг нь тавьж Хувилай хаан хуульчлан тунхагласан “Цагийн мэдээний зурхай" буюу “Шар зурхай”-н цаг тоололд тулгуурлан хийсэн цаглаврын бүтээлүүд болох Дорнод дахины алдарт судлагч Оросын эрдэмтэн В. Цыбульскийн МЭ-ий 58 оноос 2019 он хүртэлх цаглавартай “Лунно-солнечный календарь стран восточной Азий”74, Жаргалан, Улаан нарын 1924-2044 он хүртэлх цаглавартай “Хоёр жарны үзлэг"75, Эү Бү Шаны 1840-2020 он хүртэлх цаглавартай “Зуун наян жилийн хуанли”76 мөн манай улсад докторын зэрэг хамгаалсан Солонгосын эрдэмтэн Жон Гён Дэгийн 1926-2005 он хүртэлх цаглавартай “Хувь заяаны зам”77 зэрэг зохиолуудад 1952 оны луу жилийн цагаан сарын шинийн нэгэн нь 1-р сарын 27-нд болохыг бичицгээжээ. 

	Тухайн үеийн Гадаад явдлын яамны сайд асан П. Шагдарсүрэн “Миний мэдэх Х. Чойбалсан" номдоо “Маршал Чойбалсан 1952 оны 1-р сарын 26-нд нас барсан”78 болохыг дурджээ. Төрийн тэргүүн Маршал Чойбалсан битүүний өдөр нас барсан тул 1952 оны 01-р сарын 27-нд тохиосон луу жилийн цагаан сарын шинийн нэгний ёслолыг гашуудалтай давхцуулан хааж байсан үед амьдарч байсан болоод өнөөдөр манай ард түмний 60-аас дээш насны бүх хүн мэдэх түүхэн баримтаас үзвэл “Шар зурхай”-г Монголчууд ямар ч байсан 1952 он хүртэл даган мөрдсөөр ирсэн нь маш тодорхой байна. 

	Елюй Цуцайн суурь үндсийг нь тавьж Хувилай хааны хуульчилсан “Шар зурхай”-г хамгийн сүүлчийн удаа 1924-оноос 1952 он хүртэл тасралтгүй хэрэглэж байгаад 1952 оны цагаан сарыг маршал Чойбалсангийн их гашуудалтай давхцуулан хааснаас хойш арваад жилийн дараа цагаан сарыг “Нэгдэлчдийн баяр" болгон тэмдэглэх МАХН-ын Төв Хорооны шийдвэрээр 1961 оноос эхлэн цаг тооллын бичгийг дахин хэрэглэх болжээ. 

	Энэ үед Хятад Монголын харилцаа маш их муудсан үе байсан тул улс төрийн шалтгаанаар Хятадаас өөр өдөр цагаан сараа хийхийн тулд олон зуун жилийн өв уламжлалтай “Шар зурхай”-гаа орхин “Төгс буянтын шинэ зурхайн ёс”-ны тооллыг баримтлах болов. Энэ тухай Намын Төв Хорооны шийдвэрээр 1961-1990 он хүртэл малчдын календарь буюу цаг тоолол хийсэн ахмад зурхайч С. Дашдамба гуай 2003 оны 12-р сарын 8-ны “Өдрийн сонин”-д өгсөн ярилцлагадаа: “Төгс буянтын аргаар бид анх бодож байхдаа од эрхсийн тохиотой зөрж байгааг мэдэж байсан. Цаглавар гаргах нь гол байсан болохоор тэр зүйлд нэг их ач холбогдол өгөөгүй. Харин “Шар зурхайн" аргаар бодвол ямар нэг зөрүү гарахгүй.  ШУ-ны үндэслэлтэй талаас нь бодож “Шар зурхай”-гаа баримталбал зүгээр юм" гэж өөрийнхөө саналыг дурджээ. 

	Гэтэл зурхай судлаач Л. Тэрбиш гуай “1921 оноос хойш Төгс буянт шинэ зурхайн ёсны цаглаврыг Дотоод явдлын яамнаас эрхлэн олон түмнээ тараасаар 1952 оны цагаан сарыг Маршал Чойбалсангийн гашуудалтай давхцуулан хаасан”79 тухай түүхэн баримтыг тодорхой дурдсан мөртөө энэ оны цагаан сарын шинийн нэгний өдөр хэзээ болсныг дурдсангүй. Хэрэв 1921 оноос 1952 он хүртэл “Төгс буянтын зурхайн ёс”-ны цаг тоолол хэрэглэж байсан бол Маршалыг нас барснаас хойш нэг сарын дараа буюу 1952 оны 2-р сарын 26-нд цагаалах байсан түүхэн баримт “Төгс буянт зурхайн ёс”-ны аргаар тооцоолон хийсэн бүхий л номд бий билээ. 

	Төвөдөөс улбаатай “Төгс буянтын зурхай ёс”-ны тооллоор 1952 оны цагаан сарыг 2-р сарын 26-нд тэмдэглэх байсныг Л. Тэрбиш гуайн хянан тохиолдуулсан Л. Бямбажаргал, Ч. Цовоохүү нарын 1867-2046-он хүртэлх цаглавартай “Билиг аргын тоолол"80, П. Дашдаваа, Х. Пүрэвсүрэн нарын “Хоёр зуун жилийн цаг тооны бичиг”81 зэрэг “Төгс буянтын зурхайн ёс”-оор тооцон бодож хийсэн номуудаас үзэж болох юм. 

	 

	Монголчуудын хэрэглэсэн цаг тоолол

	Шар болон Төгс буянт зурхайн цагаан сарын шинийн нэгний өдөр хэрхэн яаж тохиож байсныг 1910-2010 он хүртэлх хугацаагаар гаргав. 

	Түүхэн баримт байсаар атал зарим нэг зурхайчид “Шар зурхай нь Хятадын нийслэл Бээжин хотоор төв хийдэг зурхай юм”82 гэжээ. Түүхээс үзвэл Хувилайн зарлигаар Шар зурхайг зохиохдоо зөвхөн Бээжингээр бус “Зүүнээс баруунш 6000 гаруй газар, өмнөөс хойш 11000 гаруй газрын зайд 27 суурин газраар төв болгон тооцон хийж"83 Елюй Цуцайн тооцон гаргасан цагийн бүсийн зөрөөг улам нэг алхам бататган сайжруулж хийсэн байна. 

	Энэхүү Елюй Цуцайн суурь үндсийг нь тавьж Хувилайн зарлигаар олон орны эрдэмтдийн тооцон гаргасан “Шар зурхай”-н тоолол болон Төвөдийн “Төгс буянт зурхайн ёс”-ны тухай түүхэн үнэнийг дэлгэрүүлэн үзье гэвэл судлаач миний 2004 онд хэвлүүлсэн "Төв Ази дахь Монгол цаг тоолол" номыг уншигтун.

	 


ТӨГСГӨЛИЙН АЙЛТГАЛ

	“Монголын их эрдэмтэн суутан" цуврал бичгээр Монголын түүхэнд нэр алдраа цуурайтуулж байсан болоод дэлхийн болон Монголын соёл шинжлэх ухаанд бодитой хувь нэмэр оруулсан суут эрдэмтэн мэргэдийн ажил үйлс амьдралын тухай өгүүлэх болно. Дэлхийн шинжлэх ухаанд хувь нэмрээ оруулсан үе үеийн олон мэргэд Монголчууд та бидний дундаас төрөн гарч байсныг Монголын болоод дэлхийн шинжлэх ухааны түүхэнд тэмдэглэн үлдсэн нь цөөнгүй ажээ. 

	Хэл шинжлэлийн ухаантан Чойжи-Одсэр, одон орон зурхай, газар зүйн ухааны их эрдэмтэн Елюй Цуцай, өнөөг хүртэл дэлхийн астрономийн шинжлэх ухаанд даган мөрдөж буй одон орны хүснэгтийг зохион гаргасан Үлэг бэхи, анагаах ухааны алдартай олон бүтээлийг туурвин бичсэн Дандар лхаарамба, тэнгэр эрхсийн хөдөлгөөний зүй тогтлыг нарийвчлан бодох тоо томьёоллыг тооцон гаргасан Мянгат, одон зурхайн олон бүтээл туурвисан Ламын гэгээн Лувсанданзанжалцан, Сүмбэ хамба Ишбалжир зэрэг өдий төдий эрдэмтэн мэргэдээс авхуулаад өнөө цагийн ухаантнуудын суу алдрыг хойч үедээ танин мэдүүлэх энэхүү цуврал бичгийн анхны дугаарт нь олон талын эрдэм ухаан гүн гүнзгий нэвтэрсэн Чингис хааны дотнын зөвлөгч, Өгэдэй хааны үеийн Монголын тэргүүн сайд Елюй Цуцайн тухай бичлээ. 

	Монголын түүхэнд суу алдраа мандуулсан оюун билигт эрдэмтэн мэргэдийн ажил үйлс амьдрал, бүтээл номынх тухай түүхэн үнэнээр хойч үедээ танин мэдүүлж ирээдүй болсон үр хүүхдээ өвөг дээдсээрээ бахархан бахдах хүмүүжлийг олгох энэхүү цувралаа "Монголын их эрдэмтэн суутан" хэмээн нэрлэв. 

	Найман зууны түүхтэй Монгол түмний өнө эртний болон өнөө цагийн их мэргэдийн тухай бичиж бидний эхлүүлсэн энэхүү “Монголын их эрдэмтэн суутан" цувралд маань эрдэмтэн мэргэд бичгийн хүмүүн та бүхэн мэдэх мэргэдээ бичих аваас миний хүсэл биелэх амой. 

